
MINUTI

Il-Minuti tal-Laqgħa Nru. 13 li saret fit-3 ta' Mejju, ġew konfermati.

THE CHAIRMAN (Onor. Charles Mangion): Il-Minuti ta' Laqgħa Nru. 14 jistgħu jiġu kkonfermati?

ONOR. AUSTIN GATT (Ministru tal-Ġustizzja u Gvern Lokali):  Mr Chairman, nirriferi għat-tieni paġna fejn hemm hemm riferenza għal dak li għedt jien, u ċioè:

"L-Onor. Austin Gatt għan-naħa tal-Gvern issuġġerixxa:

Iċ-Chairman tal-Malta Stock Exchange, u  
Iċ-Chairman tal-Malta Financial Services Centre.".Jien fil-fatt spjegajt għaliex ridt li jiġu dawn it-tnejn u naħseb li huwa importanti li dan jidħol.  

THE CHAIRMAN:  Inti għedt għax dawn huma r-regolaturi.

ONOR. AUSTIN GATT:  Hekk hu.

THE CHAIRMAN:  Il-Kap ta' l-Oppożizzjoni.

ONOR. ALFRED SANT (Kap ta' l-Oppożizzjoni):  Ma jirriżultax li fil-Minuti kien hemm li l-listi tal-persuni għandha jkollha magħha l-motivazzjoni għalihom.

ONOR. AUSTIN GATT:  Imma l-Minuti huma res jestae!

ONOR. ALFRED SANT:  Ċertament, imma jekk se tiddaħħal il-motivazzjoni ta' l-Onor. Gatt f'sens illi kellu jkun hemm il-motivazzjoni ma' dawk il-...

ONOR. AUSTIN GATT:  Jien ma tlabtx li l-Ministru għandhom jiġu emendati f'dak is-sens.

THE CHAIRMAN:  Li qed jiġi ċċarat huwa li l-Onor. Gatt ta r-raġuni għalxiex, imma mhux għax kien hemm qbil li għandu jkun hemm il-motivazzjoni dwar dan fil-Kumitat.

ONOR. ALFRED SANT:  Sakemm hija ċara li l-motivazzjoni ma kellhiex tingħata f'dak l-istadju m'għandix problemi.  

THE CHAIRMAN:  Naħseb li għandna ndaħħlu, biex tkun ċara, li l-Kumitat ma qabilx li l-listi għandhom ikunu motivati.

ONOR. AUSTIN GATT:  Kif?

THE CHAIRMAN:  Biex nippreċiżaw li ma kienx hemm il-qbil tal-Kumitat li kien hemm l-obbligu tal-motivazzjoni.  Għalhekk għandna ndaħħlu l-kliem "B'dan però li l-Kumitat ma qabilx li l-listi ppreżentati għandhom ikunu motivati.".

ONOR. GEORGE HYZLER (Segretarju Parlamentari):  Jekk inti tgħid "ma qabilx" tfisser li ddiskutejnieha u ma qbilniex.

THE CHAIRMAN:  Kien hemm diskussjoni sa ċertu punt.

ONOR. AUSTIN GATT:  Ma kienx mitlub.  Ma kienx pre-rekwiżit biex tissottomettiha.

ONOR. ALFRED SANT:  Sakemm hawn understanding verbali bejnietna li mhuwiex il-każ li kien hemm talba għal motivazzjoni magħhom, imma li qed tiġi sottomessa l-motivazzjoni fuq bażi...

THE CHAIRMAN:  Aħjar ngħidu li f'dan l-istadju ma kienx hemm qbil li għandu jkun hemm il-motivazzjoni u ninserixxu din.  

ONOR. AUSTIN GATT:  Mhux "ma kienx hemm qbil" imma "ma kienx hemm neċessità" għax bil-kelma "qbil" tkun qed tippreżumi kważi diskussjoni u votazzjoni.

ONOR. JOHN DALLI (Ministru tal-Finanzi):  Ma kienx hemm neċessità at this stage għax in-neċessità għadna qed inżommu riżerva tagħha.  

ONOR. GEORGE HYZLER:  Suġġeriment unilaterali ma jippreżumix qbil.

THE CHAIRMAN:  Imma aħjar nippreċiżaw il-pożizzjoni taż-żewġ naħat.  Dawn huma l-Minuti li se naqblu fuqhom, nikkonfermawhom u se jkunu l-Minuti finali.  Issa jew ngħidu li kien hemm dawn il-listi u nħalluha hekk ħalli ħadd ma jkun marbut mal-motivazzjoni...

ONOR. GEORGE HYZLER:  Ippermettili.  Qed nitkellmu fuq stat ta' fatt.  L-Onor. Gatt għamel is-suġġeriment ta' żewġ persuni u ta r-raġuni għalfejn.  

THE CHAIRMAN:  Onor. Hyzler, issa m'għandniex ninsew id-diskussjoni li saret qabel, li fiha anke inti insistejt fuq dan il-punt tal-motivazzjoni.  Kien hemm diskussjoni sħiħa fuq il-motivazzjoni, imma ma kienx hemm qbil dwarha.

ONOR. GEORGE HYZLER:  Jekk hemm bżonn tiġi minuted dik id-diskussjoni, imma mhux fil-kontest tas-suġġeriment.

THE CHAIRMAN:  Jien naħseb li trid tidħol sentenza oħra li tgħid li l-motivazzjoni saret unilateralment għax ma kienx hemm qbil fuqha fil-Kumitat.

ONOR. GEORGE HYZLER:  Jekk trid tista' tgħid li l-Onor. Austin Gatt, għan-naħa tal-Gvern, issuġġerixxa liċ-chairman tal-Malta Stock Exchange u liċ-chairman tal-Malta Financial Services Centre (MFSC) u minn jeddu ta l-motivazzjoni għalxiex xtaqhom li jidhru.    

ONOR. ALFRED SANT:  Jien kont inkun kuntent anke b'xi ħaġa verbali fejn qed nikkonfermaw li l-fatt li ta dik il-motivazzjoni ma tintużax aktar tard bħala skuża jew bħala raġuni biex jiġu rifjutati nomini oħra.

ONOR. GEORGE HYZLER:  Billi dan kollu li qed jingħad jiġi rrekordjat anyway, dak li hu verbali jiġi rrekordjat u qiegħed fil-Minuti u qed naqblu fuq dak li qed igħid il-Kap ta' l-Oppożizzjoni.

THE CHAIRMAN:  Mela naqblu mal-Minuti imma dawn ikunu uffiċjali ladarba nikkonfermawhom.

Hawn aktar kummenti?  L-Onor. Gatt. 

ONOR. AUSTIN GATT:  Wara li tissemma l-lista ta' dokumenti hemm li:  

"Il-Kumitat qabel li l-ewwel kellha ssir introduzzjoni mill-Ministru Dalli, imbagħad isiru l-mistoqsijiet u jekk ikun hemm il-bżonn jiġu msejħa xi wħud mill-persuni ndikati għal aktar informazzjoni.". 

To be fair, ftehemna wkoll li l-kwestjoni tad-dokumenti tiġi differita wkoll għall-persuni.

THE CHAIRMAN:  Jekk jitqanqal il-punt tal-persuni, hemm l-intendere li niddiskutuha dak il-ħin.

ONOR. AUSTIN GATT:  Imma minbarra l-persuni kien hemm ukoll, jekk jinqala' l-bżonn, il-kwestjoni tad-dokumenti.  Jiġifieri naħseb li rridu ngħidu "Jekk ikun hemm qbil jiġu msejħa u prodotti l-persuni u d-dokumenti indikati.".

THE CHAIRMAN:  Hekk hu.  Hawn aktar kummenti?  L-Onor. Gatt. 

ONOR. AUSTIN GATT:  L-aħħar żewġ paragrafi li hemm fil-Minuti, veru li ntqalu, però ma nistax nifhem għalfejn daħlu fil-Minuti.  

THE CHAIRMAN:  Għala le?  

ONOR. AUSTIN GATT:  M’iniex qed ngħid li ma ntqalux, imma għaliex intgħażlu dawn iż-żewġ punti minn ħafna punti oħrajn li ntqalu?

THE CHAIRMAN:  Għax huma stat ta' fatt li saru mistoqsijiet formali.  

ONOR. AUSTIN GATT:  Jekk nisimgħu r-recording insibu ħafna minn dawn; ma nistax nifhem għaliex saret enfasi fuq dawn it-tnejn biss.  

THE CHAIRMAN:  L-ewwel waħda kienet mistoqsija li għamiltha diretta.  

ONOR. AUSTIN GATT:  B'daqshekk!?  

THE CHAIRMAN:  Kienet mistoqsija li ġiet magħmula direttament dwar fondi, u inti, Onor. Gatt, għamilt punt rilevanti ħafna fejn għedt li ma ssibx oġġezzjoni li l-valuation tiġi tabled.  Naħseb li huwa punt validu għax kien hemm diskussjoni sħiħa, basta ma jissemmewx il-persuni.  

ONOR. AUSTIN GATT:  Mhux ma jissemmewx il-persuni...  

THE CHAIRMAN:  Jekk tridu nirranġaw il-wording nistgħu...

ONOR. AUSTIN GATT:  Irridu nkunu konsistenti ma' ta’ qabel, għalhekk qed nistaqsi għalfejn b'kumbinazzjoni ntgħażlu dawn it-tnejn.  L-argument kollu madwaru kien li dawn kollha kienu pariri li ngħataw lill-ministru u l-pożizzjoni ta' din in-naħa hi li l-pariri ma nidħlux fihom.  M'għandniex it-transcript hawn u ma naħsibx li huwa lest, però jekk niftakar preċiż – ovvjament subject to correction għax irrid nara t-transcript –  għedt li l-Ministru se jagħmel preżentazzjoni, se jidħol fil-metodi tal-valuation, jekk wara ma nkunux sodisfatti bil-metodi tal-valuation kif se jippreżentahom il-Ministru allura wieħed jiddiskuti jekk għandux iġib id-dokument per se.  Jiena mingħalija hekk għedt bejn wieħed u ieħor.

THE CHAIRMAN:  Jiena nikkonferma li dan intqal, però f'ħin minnhom, x'ħin konna qegħdin nitkellmu fuq il-valuation per se, għamilt dan is-suġġeriment li tefa' d-differenza fuq l-andament tad-diskussjoni ta' qabel li d-dokumenti m'għandhomx jitqiegħdu jew m'għandhomx jingħataw, fejn għedt li allura għad-dokument per se bħala dokument tekniku m'hemm l-ebda oġġezzjoni, però effettivament minn ta dak id-dokument m'għandux jissemma.  U konna waqafna hemmhekk.  

ONOR. AUSTIN GATT:  Jiġifieri anke l-kliem li "il-Kumitat jidħol fil-metodu li ntuża" ma naħsibx li għedthom jien, jista' jkun li qalhom ħaddieħor. Jiġifieri jiena rriferejt biss għall-fatt li l-Ministru se jitkellem fuq kif saret il-valutazzjoni b'mod tekniku u tkun available għall-Kumitat.

THE CHAIRMAN:  Bħala valutazzjoni.

ONOR. AUSTIN GATT:  Il-metodu, il-metodoloġija li ntużat għad-diversi valutazzjonijiet, fil-plural.

THE CHAIRMAN:  Iva, għad-diversi valutazzjonijiet, imma l-metodu li ġie ssuġġerit lill-Ministru mingħajr ma jissemmew l-individwi.

ONOR. AUSTIN GATT:  Jiena nsibha stramba li meta qbilna li l-ewwel se nisimgħu lill-Ministru, se nimxu fuq dik il-metodoloġija u f'daqqa waħda jidħlu żewġ punti oħra li fl-opinjoni tiegħi qegħdin hemmhekk żejda.  Issa ħalliha li jirriżulta kollox bl-iktar mod preċiż mill-verbali, imma...
THE CHAIRMAN:  Ħalli nimxu.  Jiġifieri s-suġġeriment tiegħek...

ONOR. AUSTIN GATT:  Jiena nippreferi li dawn it-tnejn itiru u nħalluhom kif qegħdin hemmhekk għax huma aktar preċiżi.  

THE CHAIRMAN:  Jidher li m'hemmx oġġezzjoni.  Mela aktar 'il quddiem ikollna l-Minuti emendati u jiġu għad-diskussjoni.  

Punt ieħor huwa rigward it-transcript tad-debate.  Nistgħu nipposponu l-konferma għal aktar tard għall-benefiċċju ta' min qed jagħmel it-transcription?  (Interruzzjonijiet)  Imma se ngħidu li huma kkonfermati jew le?  (Interruzzjonijiet)  Mela f’dan l-istadju se niddifferixxi għal aktar 'il quddiem.  

Ngħaddu issa sabiex inkomplu bid-diskussjoni.

DISKUSSJONI DWAR IL-BEJGĦ TAL-ISHMA TAL-GVERN FIL-MID-MED BANK LILL-HSBC

THE CHAIRMAN:  Nitlob lill-Ministru Dalli sabiex ikompli bl-introduzzjoni tiegħu.  L-Onor. John Dalli.

ONOR. JOHN DALLI:  Iva, però qabel inkompli b'dak li kont qed ngħid ilbieraħ, xtaqt li nagħmel kumment fuq coverage li deher f'"l-orizzont" tal-lum dwar kummenti li ta l-Kap ta' l-Oppożizzjoni fuq dak li huwa sejjaħ "diskrepanzi".

Fil-fatt hu spjega li kien hemm diskrepanza - naħseb li din se tkun buzz-word f'dan il-Kumitat u fir-reazzjoni li se jibda jagħti l-Kap ta' l-Oppożizzjoni - għax jingħad li ma kienx hemm movimenti straordinarji fil-volum tax-shares kif ġie transacted fil-ġimgħat li għaddew, filwaqt li l-Kap ta' l-Oppożizzjoni kien qal li kien hemm qabża fil-valur tax-shares u din kienet diskrepanza.  Jien ma nara ebda diskrepanza meta qed nitkellmu fuq volum u valur tat-tranżazzjonijiet; ma noqogħdux inħalltu ħaġa ma' oħra u nipprovaw naraw diskrepanzi fejn ma jeżistux.  Kien hemm il-bejgħ u x-xiri ta' shares fuq l-istock exchange fil-ġimgħat ta’ qabel ma ġie fil-fatt sospiż l-istock exchange, li kienu ta' natura normali u ta' natura li ma kienx jidher li kien hemm min qiegħed jagħmel xi xiri bil-goff ta' dawn ix-shares.  Irridu nifhmu li qegħdin nitkellmu fuq 36,000,000 share tal-Mid-Med Bank, jiġifieri xiri bil-goff ma kienx hemm u l-prezz naturalment kien tiela' minħabba li kien hemm min qed jixtri.  Minn ċifri li issa jistgħu jiġu ppubblikati, jidher li waħda milli kienet qed tixtri u tgħolli l-prezz kienet sussidjarja tal-Mid-Med Bank stess, it-Tri-Med Sicav.   Jiġifieri dawn huma l-fatti li hemm wara dawn il-ħsebijiet, m'hemm l-ebda diskrepanza, kemm f'li qal wieħed u kemm f'li qal l-ieħor għax konna qed nitkellmu fuq iż-żewġ affarijiet, ġdur u pastard, jiġifieri ma tistax tqabbilhom ma' xulxin.  

Jien kont bdejt ngħid, Mr Chairman, li  ladarba qegħdin nikkonsidraw li jkun ta' ġid għall-pajjiż li jkollna partner strateġiku, l-HSBC ġie kkonsidrat bħala bank, bħala organizzazzjoni li tissodisfa l-kriterji li neħtieġu għal dan is-sieħeb strateġiku.  L-HSBC huwa bank li nħossu li se jagħti added value qawwi lill-pajjiż minħabba l-preżenza tiegħu, minħabba n-network mondjali li għandu.  Hu se jagħtina, fl-opinjoni tiegħi, linkages neċessarji biex it-trade f'Malta jkun jista' jsir b'mod eħfef - nerġa' niġi għall-punt iktar 'il quddiem u nispjega kif it-trade f'Malta jsir eħfef - għaliex billi hu l-istess bank li jkun qed jopera f'pajjiżi differenti hemm ċerta seamlessness fil-mod kif dokumentazzjoni tal-bank tista' tiġi proċessata. Hemm ukoll il-fatt li bank li qed jopera f'pajjiż differenti jkollu pożizzjoni fuq dak il-pajjiż li qed jopera fih u allura jista' jieħu u jaf jiżen ċerti riskji ta' trade li jkunu qed isiru bejn pajjiż u ieħor. Dawn huma fatturi importanti meta jsir in-negozju.  

Barra minn hekk l-HSBC, kif għedt, għamel diġà xi snin fostna permezz ta' bank żgħir u allura ħadem fostna, kien jaf l-ambjent Malti u ladarba ddeċieda li jidħol fostna u jkabbar l-attività tiegħu fostna ħass ruħu komdu bl-ambjent ekonomiku, finanzjarju, burokratiku, soċjali, legali u regolatorju li għandna.  Dan għandu esperjenza tagħna, għandu esperjenza tal-ħaddiema tagħna għax naturalment anke fl-operazzjoni tal-bank tiegħu ġie f'kuntatt mal-bankiera li għandna f'pajjiżna.

Naturalment, bank ma jasalx għal din it-tip ta' deċiżjoni f'ġimgħat; hija deċiżjoni strateġika li wieħed irid jara li tagħmel sens fl-istrateġija globali li jkun qed jagħmel l-istess bank.  Jien nemmen li din l-istrateġija mhijiex xi ħaġa fejn tmur tgħid lil xi bank:  "Jien għandi l-Mid-Med għall-bejgħ, interessat?”.  U ma naħsibx li tkun serjetà minn banek oħrajn li f'daqqa waħda jgħidulek li huma ntereressati għax inkella tibda tistaqsi għalfejn, kif, għal-liema raġuni, xi strateġija għandu fuq ir-reġjun u x'inhi s-sinerġija bejn il-bank u l-operazzjonijiet tiegħu kollha globali.  Dawn huma konsiderazzjonijiet li wieħed ma jistax jagħmel f'temp ta' ftit ġimgħat li fihom tkun miftuħa t-tender, jekk tkun se ssir tender.  Barra minn hekk hemm l-effetti fuq l-istock exchange li semmejna qabel, li jippresupponu li ma tistax tagħmel tul ta' żmien twil minn mindu tiftaħ b'xi mod uffiċjalment in-negozjati sa meta tagħlaqhom.  Meta rajna u flejna l-kritika li saret għal dan il-bejgħ, ma stajniex ma nqabblux dan mal-mod kif saru l-affarijiet meta ġew mibjugħin ix-shares tal-Maltacom.  Għar-rigward tal-ħafna akkużi li saru bħal, per eżempju, li morna minn wara dahar il-Parlament, nerġa’ ngħid li anke fil-każ tal-Maltacom, il-Parlament bl-ebda mod ma ġie involut fl-istruttura ta' kif kien se jsir dan il-bejgħ.  Jekk inħarsuj lejn, per eżempju, kif intgħażlu dawn li se jivvalutaw, naraw li l-Mid-Med Bank kienu għażlu lill-BNP, imbagħad milli jidher l-HSBC ġew imposti fuq il-Mid-Med Bank biex jagħmlu l-valutazzjoni u jidħlu bħala underwriters.  Dawn huma deċiżjonijiet li ttieħdu mill-Gvern ta' dak iż-żmien.  Dwar il-bejgħ tal-Maltacom ma kienet tqiegħdet l-ebda informazzjoni fuq il-Mejda tal-Kamra, jiġifieri ma ngħatat ebda informazzjoni whatsoever lill-Parlament fuq in-natura ta' kif kienu jiġu mibjugħa dawn ix-shares; iż-żewġ kumpanniji li għamlu l-valutazzjoni taw l-istess prezz bażikament.  U allura wieħed bilfors jistaqsi jekk dawn ġewx bl-istess prezz għax fil-fatt huma riżultat ta' l-istess formola, jew għax kien hemm xi affarijiet oħra.  Imbagħad finalment wieħed jaf ukoll li waqt li l-prezz suġġerit kien ta' 99ċ,   il-prezz li bih fil-fatt ġew mibjugħin ix-shares tal-Maltacom kien ta' 90ċ.  Barra minn hekk, meta wieħed jitkellem dwar il-valutazzjoni tal-Maltacom, wieħed bilfors irid jistaqsi kemm ġie valutat il-monopolju li ngħatat il-Maltcom lejliet li sar il-bejgħ.  Aħna ma qgħadniex noqogħdu nidħlu fid-dettall tal-valuation, però waħda mill-affarijiet li tispikka kienet il-fatt li l-20% shareholding li l-Maltacom għandha fil-Vodafone huwa valutat fil-balance sheet tal-Maltacom Lm1 miljun, meta llum nafu li l-Maltacom qed jipprovaw jinnegozjaw biex jixtru 30% tal-Vodafone għall-prezz ta' bejn Lm15-il miljun u Lm20 miljun.  Dawn huma l-ġudizzji li wieħed jista' jagħmel waqt li jkun qed jinnegozja u allura huma deċiżjonijiet li jittieħdu dak il-ħin li jkunu qed isiru.  Il-valutazzjonijiet huma ħaġa totalment suġġettiva, tieħu parametric u pożizzjonijiet li taf bil-fatti x'inhuma, tipprova tittestja l-affarijiet li tkun qed tagħmel u fil-fatt tasal għal opinjoni li jidhirlek li tkun qed tagħmel sens meta tkun qed tinnegozja.  

Kif għedt fil-memorandum, ġew utilizzati diversi tipi ta' indikazzjonijiet li nħadmu internament fuq formoli li huma aċċettati fuq livelli internazzjonali.  Barra minn hekk, anke biex inserrħu rasna li ma konniex qegħdin nagħmlu xi ħaġa ta' barra minn hawn, tlabt dan il-parir lil stockbrokers lokali biex jgħiduli fuq parametri differenti u mingħajr ma għedtilhom eżattament x'tip ta' negozjati kont qed nagħmel.  Jiġifieri dawn m'għedtilhomx li qed inbigħu lill-HSBC imma staqsejniehom x'jaħsbu li jkun il-moviment tax-shares f'scenarios differenti li jkollna biex anke nqabbel xi jkunu l-prezzijiet, bejn wieħed u ieħor, ta' l-options l-oħra, li jekk ma nasalx ma' l-HSBC immur fuq is-suq lokali, allura nkun naf is-suq lokali bażikament...  Dawk kienu options li ridt inqis u ridt nara wkoll l-ideat u  kif jagħmlu l-valutazzjonijiet nies oħrajn, u nara x'tip ta' indikazzjonijiet jagħtuni.  Dawn l-indikazzjonijiet ma wżajthomx bħala l-prezz li nnegozjajt imma bħala konfort li l-prezzijiet li konna qegħdin nużaw aħna kienu indikazzjonijiet reali tal-valuri li konna qegħdin niddiskutu.  

Naturalment dħalna anke f'ċertu dettall mal-bank, saru diskussjonijiet estensivi mal-management tal-bank u dħalna f'ħafna punti dwar il-bank innifsu, biex inkunu nistgħu nieħdu idea tas-sitwazzjoni tal-bank qabel wieħed jibda jinnegozja ċerti dettalji.  Per eżempju, hawnhekk għandi lista ta' l-items li dħalna fihom, u ċioè l-istorja tal-bank, is-summary tax-shareholders, il-corporate governors tal-bank, ir-regoli li għandhom l-audit committees, l-executive committees li għandu l-bank, l-organization chart tal-bank, is-sussidjarji u l-liċenzji li għandhom dawn is-sussidjarji, il-book values li għandu l-bank, jiġifieri l-client register li għandu l-bank, l-uffiċċji rappreżentattivi barra minn Malta, id-director shareholding u interessi oħra li hemm fil-bank, subordinated liabilities, loans and advances analysed by sector of activity, ir-relazzjoni tal-major shareholder u l-advances rispettivi ta' kumpanniji kontrollati mill-gvern, treasury options, investments in quoted and unquoted companies, trading performance li kien hemm fil-Mid-Med shares u l-Malta Stock Exchange.  Dħalna f'ħafna affarijiet li jagħtu indikazzjonijiet tal-livell ta' management tal-bank u ta' kif il-bank qed jiġi ġestit, il-livell ta' fejn jittieħdu deċiżjonijiet, ir-riskju li jittieħed, il-payroll, l-organizzazzjoni, il-year 2000 compliance u l-IT strategies.  Dawn kollha affarijiet li dħalna fihom qabel bdejna ninnegozjaw biex naturalment wieħed ikun jaf eżattament id-direzzjoni, ħalli waqt id-diskussjonijiet u wara, ma jinħolqux problemi li jistgħu jkunu imbarazzanti, jew li finalment minħabba fihom tista' tfalli d-deal wara li tkun saret, jew inkella li jdaħħal lill-gvern f'xi oneri li jkunu kbar.  Jiġifieri dan kollu sar u bdejna ninnegozjaw il-konvenju li għandna quddiemna, kif spjegajt aktar qabel.  

Naturalment il-valuri finanzjarji ngħataw konsiderazzjoni bir-reqqa, u kif spjegajt fil-memorandum, fil-valutazzjonijiet li saru ġie aċċertat x'inhu l-asset value u fil-fatt, dan l-asset value ġie adjusted bil-projections li kienu qed jgħidulna bihom dak iż-żmien il-management tal-bank stess, projections li kienu għamlu huma, u anke fuq l-adjusted valuation ta' assets tal-bank, li wkoll kienu ġew diskussi mal-management tal-bank.  Il-bank jagħmel revaluation kull ħames snin u bejn wieħed u ieħor rajna l-indikazzjonijiet tar-re-valuation ta' l-assets tal-bank lejn fejn kienu mexjin.  Naturalment ħadna l-konsiderazzjoni tax-share value tal-bank kif suġġerit mis-suq għax dik kienet konsiderazzjoni reali mhux biss ta' l-ammont ta' kif għandek tbigħ imma wkoll ta' l-options li kellna kieku ma bigħejniex b'dan il-mod imma bigħejna b'mod ieħor.

Rajna l-price earning (PE) ratio calculations  - li ħadniehom fuq il-projected earnings li kellhom il-bank – fuq tliet bażi; projected earnings pessimistiċi, realistiċi u ottimisti.  Dawk li huma realistiċi jiena għedt li rriżultaw kif irriżultaw.  Naturalment PE ratio huwa xi ħaġa suġġettiva u jindika r-relazzjoni bejn id-dividends u x-share price. Il-PE ratio huwa r-relazzjoni bejn l-earnings tal-bank, u allura d-dividends li jistgħu jingħataw, u x-share price tal-bank jew inkella ta' kull ażjenda differenti.  Allura dan il-PE ratio huwa funzjoni ta' ħafna affarijiet; huwa funzjoni l-ewwelnett tal-pajjiż li kumpannija qed topera fih.  Kumpannija li qed topera f'pajjiż li għandu ekonomija qed tiffjorixxi u miexja 'l quddiem u hemm growth fl-ekonomiji, jagħti indikazzjoni ta' ċerta growth potential, u allura bniedem ikun lest jieħu inqas return immedjat għall-expectation ta' capital growth fil-futur, għaliex fil-fatt, dik hija l-PE ratio, ikbar ma jkun il-PE ratio iktar hemm il-fatt li inti qed tinvesti iktar għall-capital growth milli għad-dividends li qed tirċievi.  Dak ifisser il-PE ratio, biex niftehmu, u anke t-tip ta' industrija li tkun għax ċerti industriji għandhom ċerta growth potential u industriji oħra għandhom growth potential differenti.  Dawn il-PE ratios m'humiex xi misteri, kulħadd jista' jarahom kuljum fuq il-Financial Times meta jħares lejn ix-share pricing li jkun hemm fuq dan il-ġurnal.  Biex inqabbel mal-Maltacom, jekk per eżempju wieħed jara x'inhuma l-PE ratios tal-banking sector fil-Financial Times u x'inhuma l-PE ratios tat-telecommunications sector fl-istess ġurnal jara li t-telecommunication sector, per eżempju, għandhom PE ratios kbar u għoljin.  Biżżejjed insemmi li l-Vodafone, li hija kumpannija li nafu f'Malta, għandha PE ratio ta' 70, li huwa straordinarjament għoli.  Imma ma tistax toqgħod tqabbel u tgħid li “dik” il-kumpannija għandha “dak” il-PE ratio u allura jmissna ġibna PE ratio daqs il-kumpannija l-“oħra” għax dawn huma affarijiet li jvarjaw skond is-settur li tkun qiegħed topera fih.  

Naturalment din hija wkoll kwestjoni ta' monopolji jew le, u jagħmlu differenzi kbar f'din it-tip ta' analisi jew f'din it-tip ta' projection.  Nerġa' ngħid li kollox huwa suġġettiv u jiddependi fuq kif taħseb li se jmorru l-affarijiet fil-futur; għalhekk min jixtri u min ibigħ fuq l-istock exchange għax ikollok tnejn min-nies li għandhom opinjoni diversa fejn min ibigħ jaħseb li qed jagħmel deal dak il-ħin u min ikun jixtri jaħseb li jkun qed jagħmel deal għall-futur.  Għalhekk jinbiegħu u jinxtraw ix-shares fuq l-istock exchange, għax ikollok min qed jaħsibha differenti dak il-ħin li qed isir il-bejgħ u x-xiri.

Imbagħad dawn it-tip ta' kalkolazzjonijiet ġew iċċekkjati b'kalkolazzjoni fuq earnings valuation.  Dan juri l-growth ratios tal-bank kontra l-earnings u anke kontra x'wieħed jistenna li jkun ir-return li għandu jkollu minn equity.  Inti tagħmel kalkolu ta' x'return għandek bżonn jew x'return, bir-riskju b'kollox ta' bank għandek bżonn biex tinvesti, u l-kalkolu jieħu in consideration il-long term interest rates, it-taxxa fuq dan il-long term interest rate, l-inflation rates, ir-risk factor li trid tpoġġi fuq l-investiment li se tagħmel u li allura meta se tinvesti f'azjenda tkun trid return għall-fatt li qed tieħu riskju, u affarijiet oħra bħal dawn.  Imbagħad inti trid iġġib rata li tkun ir-return minimu li tkun trid tal-valuri li jkollok, u naturalment dawn tapplikahom għal kif taħseb li għandu jkun il-profitt fil-futur u allura minnu toħroġ il-capitalisation.

Imbagħad għandek id-discounted cashflow method li jintuża b'mod ġenerali u li wkoll japplika future profits, iġibhom b'din ir-rata ta' return li wieħed ikun qed jistenna, japplika din ir-rata għall-future profits u jara li hija formula li juża kulħadd.  Jiġifieri wieħed jistaqsi kieku kellu jirċievi dawn il-flus illum, kemm kien se jirċievi. U hemmhekk tieħu indikazzjoni ta' kemm jiswew il-profitti futuri li se jagħmel il-bank.

Mr Chairman, dawk huma bażikament il-konsiderazzjonijiet li ħadna; spjegajt dan biex nuri li l-affarijiet ma sarux bl-addoċċ jew mingħajr a thinking process.  Naturalment ir-responsabilità tad-deċiżjonijiet qiegħda fuq min ikun qiegħed jokkupa ċerti pożizzjonijiet u jien illum qiegħed fdat biex nokkupa pożizzjoni li nieħu deċiżjonijiet –bħalma kienu, u huma, ħafna oħra li  hawn madwar din il-mejda – u naturalment id-deċiżjonijiet irridu neħduhom.  Jien persważ li din  hija deċiżjoni li hija tajba mill-aspetti kollha, hija tajba mill-aspett finanzjarju u hija tajba mill-aspett ekonomiku.  Hawnhekk ħadna l-aspett ekonomiku wkoll in consideration għax kif għedt qabel, wieħed mill-valuri importanti ta' dan il-ftehim m'huwiex biss kemm tkun se ġġib flus, però l-valur ekonomiku li aħna se jkollna permezz ta' dan il-ftehim.  Żgur li se jkun hemm impatt pożittiv fuq in-nazzjon sħiħ, jiddependi minn fejn tara l-biċċa.  Jekk wieħed ikun beżgħan li jaħdem spalla ma' spalla ma' azjendi kbar jew ma' pajjiżi kbar,  allura wieħed jitwerwer kull meta jiġi fid-dell ta' dawn l-istituzzjonijiet, imma jekk wieħed ma jibżax jaħdem ma' dawn l-istituzzjonijiet imma jara li meta jaħdem spalla ma' spalla magħhom se jqawwuh fl-attentati tagħna li ninternazzjonalizzaw u nigglobalizzaw l-ekonomija tagħna,  allura jara benefiċċju minn dan il-lat.  Jien għalhekk inħoss li l-fatt li se jkollna bank globali - għax l-HSBC huwa bank globali - jopera b'ċerta saħħa fl-ekonomija tagħna huwa pass pożittiv għall-ekonomija kollha.  
Naturalment imbagħad wieħed jista'  joqgħod jitkellem dwar l-effetti fuq il-balance of payments u fuq il-konsolidat tal-gvern għax  wieħed mill-argumenti huwa li jintilfu l-interessi li kien jagħti l-Mid-Med Bank fil-konsolidat.  Jien irrid ngħid li l-interessi over a period of ten years, on average, li kienu jgħaddu mill-Mid-Med Bank lill-gvern kienu ta' bejn wieħed u ieħor Lm1.3 miljun fis-sena, però fir-realtà l-bejgħ tal-Mid-Med Bank – u hawnhekk m'aħniex qed nitkellmu fuq bejgħ lill-HSBC imma l-fatt li jinbiegħ il-Mid-Med Bank – għal Lm83 miljun eventwalment se jfisser li d-debt servicing tal-gvern se jonqos b'madwar Lm6 miljun fis-sena, u dak huwa saving li se jkun hemm kull sena u mhux f'sena waħda biss.  Anke l-fatt li issa bigħejna barra u se jkollna inflow ta' munita barranija, se jfisser ukoll li għal sena waħda biss - u hawnhekk ma rridux ngħidu li solvejna l-balance of payments problem - se jkollna inflow ta' munita barranija.  Irridu noqogħdu attenti għall-istructural situation tal-balance of payments tagħna, però dawn ukoll se jkunu fondi f'idejn is-Central Bank li se jinvesti billi se jkunu munita barranija.  Dan ukoll se jagħti dħul lis-Central Bank permezz ta' interessi li jieħu fuq dawn il-flejjes li se jkollu f'idejh.  M'għandniex xi ngħidu, il-fatt li se jkun hawn din ir-relazzjoni tal-Mid-Med Bank ma' l-HSBC se jagħti lill-bank stess l-opportunità li jagħmel review sostantiva tal-mod kif jitmexxa, u jien persważ li għandna x'nitgħallmu mil-lat ta' sistema bankarja u servizzi li jingħataw minn bank globali ieħor.  Aħna kellna indikazzjoni ta' dan bl-operazzjoni tal-Midland Bank meta kien qed jopera minn branch wieħed f'Malta.  Issa dan se jagħti lill-bank ukoll backing u statura li jkun jista' jkun player rilevanti fir-reġjun.  Sal-lum il-Mid-Med Bank, għax huwa bank żgħir b'termini internazzjonali, ma kellux  l-istatura, ir-riżorsi u l-potenzjal li jkun player rilevanti fir-reġjun.  Issa, dan il-bank li se jkun "HSBC Malta", permezz tar-riżorsi li se jitfgħu warajh u l-fatt li huwa parti minn organizzazzjoni ta' l-HSBC globali, se tagħtih dan il-potenzjal li jkun player rilevanti fir-reġjun u jien persważ li se naraw ħafna xogħol minn dan il-bank li se jseħħ fil-futur.

M'għandniex xi ngħidu, dan il-pass, anke min-naħa tad-depożitanti, m'għandu joħloq l-ebda nkwiet u l-ebda inċertezza, iktar u iktar issa li d-depożitanti m'għandhomx biss il-backing ta' l-assi tal-Mid-Med Bank imma għandhom il-backing ta' l-assi kollha ta' l-HSBC li jagħmel tajjeb jekk ikun hemm xi problema, għalkemm m’iniex qed ngħid li se jkun hemm problema, biex ħadd ma jikkwotani ħażin, però hemm dan it-tip ta' backing ikbar.  Dan rajnih ukoll mill-ewwel, jumejn wara li sar l-announcement ta' l-HSBC u l-Mid-Med Bank, fejn rajna credit rating agencies li bdew jagħtu credit rating aħjar lill-Mid-Med Bank jew qalu li qegħdin jikkonsidraw b'mod aktar pożittiv il-credit rating tal-Mid-Med Bank.  Waħda minnhom, l-IBCA fil-fatt qalet li l-credit rating tal-Mid-Med Bank huwa limitat bil-credit rating ta' Malta, jiġifieri jkun għoli daqskemm jista' jogħla, given il-credit rating ta' Malta.  Dik hija r-realtà li qegħdin niffaċċjaw.  Lill-klijenti tal-bank li huma n-nies li jutilizzaw is-servizzi tal-bank, il-fatt biss li se jkunu qegħdin jagħmlu transazzjoni ma' bank li għandu wkoll il-preżenza fil-pajjiż tal-klijent jew supplier li miegħu ikunu qegħdin jinnegozzjaw, ukoll huwa tajjeb għax ikun hemm seamlessness  tad-dokumentazzjoni, jiġifieri mingħajr intoppi, xkiel jew problemi, bejn bank u ieħor save xi legal requirements li jista' jkun hemm fil-pajjiżi differenti, imma almenu jekk qed tagħmel garanzija  m'għandekx requirement ta' bank u requirement ta' bank ieħor u trid tgħaddi ħafna żmien tipprova tinnegozja common wording tal-garanzija. Din it-tip ta' dokumentazzjoni li tintuża fin-negozju tkun faċilitata ħafna.   

Hawn min qal ukoll li minħabba l-fatt li kellna tliet banek f'Malta u se jitneħħa wieħed minnhom se nnaqqsu l-kompetizzjoni.  Dan assolutament ma jreġix għax hemmhekk wieħed ikun qed jinsa għal kollox il-konċett tal-weighting meta jkun qed jagħmel deċiżjonijiet ta' dan it-tip.  Jekk għandek bank bi branch wieħed li kien qed jagħtik ċerta competition - u nafu li hu daħħal ċerta kompetizzjoni fil-pajjiż – u dan l-element ta’ kompetittività se jżid fis-saħħa tiegħu, il-kompetizzjoni mhijiex se tonqos imma se tiżdied.  Aħna m’aħniex qed ngħidu li mhux se jkun hawn banek oħra f'pajjiżna, anzi se jkun hawn banek oħra f'pajjiżna, u  nispera li jkun hawn anke banek barranin oħra f'pajjiżna.  Jiġifieri m'aħniex qegħdin ngħidu li  għandna żewġ banek u se jibqgħu żewġ banek.  Għandna min diġà qed jgħid li jrid jagħmel bank Malti, good luck to him u l-gvern jagħti s-support kollu għal dawn it-tip ta' inizjattivi, però jista' jkun hemm ukoll banek barranin li jiftħu l-operazzjonijiet tagħhom f'pajjiżna.  
Waħda mill-effetti pożittivi li se jkollu l-HSBC huwa l-impatt pożittiv ħafna li se jkollu fuq il-konċett ta' Malta bħala financial centre.  F'pajjiżna s'issa investejna ħafna fil-financial centre; investejna ħafna effort, ħafna ħin tal-Parlament, ħafna diskussjonijiet, u ħafna affarijiet oħra biex noħolqu financial centre.  Il-fatt li l-HSBC se jkun f'pajjiżna se jagħti ħafna iktar kredibilità lil Malta bħala ċentru finanzjarju.  Irridu nifhmu li dawn huma affarijiet li jagħmlu differenza kbira.  Dawk kollha li kienu ministri u kienu jmorru jitkellmu ma' nies barranin jaf li l-ewwel mistoqsija li  jagħmlulek hija min hawn jopera f'Malta.  Il-fatt li mil-lum 'il quddiem aħna se ngħidu li hemm l-HSBC li qed topera f'Malta - kif qrajt f'artiklu li deher il-bieraħ fl-International Herald Tribune -  se jkun wieħed mis-selling points kbar li llum pajjiżna se jkollu u li l-bieraħ ma kellux.  Aħna mhux se jkollna l-HSBC jopera minn branch f'Malta imma se jkollna l-HSBC li qed jopera b'mod sostanzjali f'pajjiżna, u dik tagħmel differenza kbira fil-konċetti.  Barra minn hekk, ħafna drabi nidħlu f'ħafna problematika ta' servizzi.  Ħalli nsemmi servizz wieħed.  Issa hawnhekk jien m’iniex qed nitkellem għan-nom ta' l-HSBC għax ma nafx x'se jagħmlu u ma nafx kif se jaġixxu, però meta nitkellmu ma' funds internazzjonali, waħda mill-problemi li jġibulna hija dwar il-custodianship, jiġifieri jkunu jridu kumpannija li jekk se jirreġistraw u joperaw fund minn Malta - u din hija l-industrija li rridu niġbdu lejn Malta u ż-żewġ gvernijiet ipprovaw jiġbduha lejn Malta – tkun tista’ tieħu ħsieb li tagħmel il-custodianship, jiġifieri tagħmel ir-reġistrazzjoni tax-shares, transfer tal-units, u tieħu ħsieb din is-secretarial  function - ħalli nagħtiha isem ftit loose - li jkollu bżonn il-fund.  Meta tmur għand custodians u tgħidilhom biex jiftħu f'Malta ħalli nkunu nistgħu nagħtu dan is-servizz, jistaqsu jekk għandniex funds.  Dawn jgħidu li jekk m'għandniex funds m'għandhomx għalfejn jiftħu f'Malta.  Din hija bħall-istorja tal-bajda u t-tiġieġa li kontinwament niġu affrontati biha.  Il-custodian ma jiġix għax m'għandniex funds u l-funds ma jiġux għax m'għandniex custodian.  Bil-preżenza ta' l-HSBC jien nistma li dawn għandhom custodian function  fuq bażi internazzjonali u jistgħu jiġu utilizzati, fl-opinjoni tiegħi, biex jagħtu custodian function kredibbli meta nkunu qegħdin nitkellmu ma' funds.  Għax lill-funds nistgħu ngħidulhom biex jitkellmu ma' l-HSBC għax l-HSBC issa għandhom operazzjoni sostanzjali f'Malta u jistgħu jagħtuhom din il-funzjoni li qed ifittxu.    

Valur ieħor ekonomiku huwa li bl-HSBC f'Malta, Malta għandha iktar kredibilità mil-lat ekonomiku u mil-lat ta' risk factor.  Din hija kwestjoni li l-HSBC investew f'pajjiżna u ħadu r-riskju f'pajjiżna.  Dan huwa green light għal operaturi oħra internazzjonali li Malta huwa pajjiż li tista' topera fih għax min se jinvesti, dejjem ikollu mitt elf mistoqsija - u kulħadd jaf li hekk hu - dwar x'jista' jiġri u x'ma jistax jiġri, dwar stabilità ta' gvernijiet, riskji politiċi u riskji ta' kull għamla.  U għalhekk  ma rridux inżidu dawn ir-riskji u għalhekk jien rreaġixxejt bil-mod li rreaġixxejt għall-ittra li bagħat il-Kap ta' l-Oppożizzjoni liċ-chairman ta' l-HSBC, liema ittra ma kellhiex tintbagħat għax għamlet ħsara lil pajjiżna.  Għandna biżżejjed perceptions ta' riskji billi aħna żgħar, u huwa ħażin li nżiduhom għax malajr pajjiżna jiġi ttimbrat bħala pajjiż li m'għandekx tinvesti fih.  Din hi l-ħsara kbira li ssir meta jiġu meħudin dawn it-tip ta' inizjattivi għal raġunijiet li jien nifhem għaliex jittieħdu, imma ma nifhimx li min għandu ċerta responsabilità għandu fil-fatt jiddeċiedi li jieħu.  

Valur ekonomiku ieħor permezz ta' l-HSBC huwa l-fatt li llum hemm perception ta' all is well mil-lat ta' riskju għall-investiment f'Malta li huwa pass pożittiv immens, barra mill-fatt li l-HSBC, being a global bank, għandhom network enormi ta' investituri li huma klijenti tagħhom u li issa għandna pipeline li nistgħu ninterċettaw fih.  Aħna pajjiż żgħir mingħajr riżorsi, l-investment promotion tagħna m'għandhiex ir-riżorsi li għandhom pajjiżi oħra ikbar minna, ma nonfqux miljuni enormi fl-investment promotion u allura jekk irridu nagħmlu direct approaches illum, jien persważ li permezz ta' l-HSBC inkunu nistgħu nidħlu fuq investituri iktar speċifiċi li jkollhom inqas awareness negattiva ta' pajjiżna minħabba l-fatt li l-HSBC stess qiegħda f'Malta.

Imbagħad naturalment hemm l-impjegati li żgur li se jkollhom mhux biss prattika f'banking services fuq livell mondjali, però se jieħdu exposure ukoll mondjali permezz ta' viżiti li jkunu jistgħu jagħmlu u secondment li jkunu jistgħu jagħmlu ma’ banek barranin, career openings li darba tibqa' f'Malta biss ma jkollokx, imma meta tkun parti minn organizzazzjoni internazzjonali se jinfetħulek b'mod astronomiku.  Jien dan ngħidu u nirrepetih minn esperjenzi personali tiegħi.  Jien kont naħdem f'kumpanniji internazzjonali u l-career part tiegħi personali kien miftuħ b'mod enormi għall-fatt li kont parti minn organizzazzjoni internazzjonali.  Ma bqajtx biss limitat safejn tista' tilħaq f'Malta għax meta tibqa' f'Malta jkollok wieħed fuqek u sakemm jirtira dak m'hemmx ċans li jidħol xi ħadd floku.  Imma l-fatt li wieħed qiegħed f'organizzazzjoni  ta' dan it-tip b’movimenti kontinwi ta' staff, hemm opportunitajiet enormi għall-impjegati tagħha.

L-aħħar punt huwa mil-lat ta' regulation.  Nisimgħu kummenti li dan tajnih, bigħejnielu - din smajtha llum fuq l-aħbarijiet - nofs l-ekonomija ta' Malta lill-HSBC.  Din hija redikola.  Aħna ma bigħhejnielu l-ekonomija ta' Malta xejn lill-HSBC, l-HSBC investa f'Malta biex jopera magħna, u fl-interess tiegħu se jopera f'ekonomija li se tespandi.  U jekk l-HSBC irid jgħin lilu nnifsu jrid jespandi l-ekonomija tagħna, u hawnhekk fejn hemm a win win situation f'din is-sitwazzjoni.  Aħna ma bigħejnielu xejn lill-HSBC.  L-HSBC huwa bank reġistrat f'Malta b'liċenzja Maltija u allura hu rregolat fl-operat tiegħu kollu mill-Bank Ċentrali ta' Malta, però barra minn hekk għandek il-vantaġġi ta’ operatur internazzjonali li qiegħed jopera f'77 jew fi 80 pajjiż u rregolat f'kull wieħed minn dawn il-pajjiżi.  Illum l-aħbarijiet jimxu bl-għaġġla ħafna u xi jsir f'pajjiż inkunu nafu bih mhux l-għada li jkun sar imma ħafna drabi dak il-ħin li jkun sar.  Illum bit-tip ta' komunikazzjoni li teżisti globalment m'għandekx għalfejn toqgħod tistenna biex tkun taf x'ġara minn pajjiż għall-ieħor, u l-fatt li għandek bank li huwa rregolat f'dawn il-pajjiżi kollha bilfors ikollu l-awto-dixxiplina, awto-regolamentazzjoni li jrid jimxi tajjeb kullimkien għaliex kif jimxi ħażin - hu f'liema settur hu - f'pajjiż wieħed allura se jqajjem mistoqsijiet gravi fil-pajjiżi l-oħra kollha fejn qiegħed jiġi rregolat.  Jien nispera li din nifhmuha.  Nispera li nifhmu d-dixxiplina li jrid ikollu bank mondjali li ma jistax imur Timbaktoo - biex insemmi pajjiż u ma nsemmix lil Malta - u jgħid:  Mela ħalli nħarbat dawn l-affarijiet!  Din ma jistax jagħmilha, anke fl-interess tiegħu, għax jekk jibda jagħmel dawn l-affarijiet bilfors se jqajjem mistoqsijiet gravi fir-regolaturi l-oħra li qegħdin jirregolawh fil-pajjiżi differenti u jitlef ir-rispett u jista' jitlef il-liċenzja ta' operazzjoni fil-pajjiżi l-oħra.  Mela huwa fl-interess tiegħu li ma jagħmilx dawn l-affarijiet.  Allura jien ngħid:  Għalfejn dan il-biża' kollu u dan it-twerwir?  Ejja jkollna viżjoni għall-futur!  Dan huwa fattur ta' viżjoni, ta' kif irridu mmexxu lill-pajjiż, u hemm fejn jien u l-Onor. Sant ma naqblux u għandna viżjoni differenti.

Il-viżjoni ta' pajjiżi hija viżjoni li trid tpoġġih mal-kbar, allavolja huwa pajjiż żgħir.  Jien ma nistħix u ma nibżax naħdem mal-kbar, ma nibżax u ma nistħix inkun fuq l-istess mejda magħhom, ma nibżax u ma nistħix naħdem spalla ma' spalla magħhom u hekk hu l-gvern li nagħmel parti minnu jien.  Għal pajjiżna aħna qegħdin naraw futur li jkun pajjiż żgħir imma rilevanti f'dak li jiġri fid-dinja, pajjiż żgħir imma li n-nies jagħtu kasu, pajjiż żgħir imma li finalment nistgħu naqtgħu n-niċeċ tagħna fid-dinja u nkunu nistgħu nibqgħu noperaw.  Aħna pajjiż li għandna d-dritt ngħixu l-istess kwalità ta' ħajja li jgħixu ċ-ċittadini ta' pajjiżi oħra.  Aħna għandna dak id-dritt, u dak id-dritt m'aħniex se nġibuh billi noqogħdu nieklu lil xulxin imma nġibuh billi nieħdu r-riskju li jieħdu pajjiżi oħra, billi naħdmu bħalma jaħdmu pajjiżi oħra u billi ndaħħlu l-kulturi li għandhom pajjiżi oħra.  Grazzi ħafna.

THE CHAIRMAN:  Wara din l-introduzzjoni ta' l-Onor. Dalli ngħaddu għall-mistoqsijiet min-naħa tal-Membri tal-Kumitat.  Il-Kap ta' l-Oppożizzjoni.

ONOR. ALFRED SANT:  Sur President, m'iniex se nagħmel mistoqsijiet dwar l-aħħar parti ta' l-istqarrija ta' l-Onor. Dalli għax evidentement ir-retorika ma naħsibx li nistgħu nistaqsu fatti dwarha. Jien nippreferi li nkunu kemm jista' jkun fattwali f'dan li ġej biex lil pajiżna naqduh billi nagħtuh il-fatti li juru li tabilħaqq ix-xogħol qed isir bis-serjetà.  

Jiena nixtieq nirriferi għall-memorandum on The Sale of Government's Shareholding in Mid-Med to HSBC.  Dak il-memorandum jitkellem dwar il-budget speech delivered on the 25th November 1998 fejn il-gvern iddikjara li se jkompli bil-privatizzazzjoni tal-government entities.  Jien nixtieq nistaqsi jekk id-deċiżjoni tal-gvern li jkun privatizzat il-Mid-Med Bank itteħditx hemmhekk.  Jekk le, meta ttieħdet id-deċiżjoni tal-gvern li jipprivatizza l-Mid-Med Bank?  Naħseb aħjar nirrispondu għall-ewwel mistoqsija biex neħduhom mistoqsija mistoqsija.

ONOR. JOHN DALLI:  Ir-risposta hija li dakinhar li nkiteb il-budget speech ma kenitx ittieħdet id-deċiżjoni li jiġi privatizzat il-Mid-Med Bank.  L-intenzjoni dak iż-żmien kienet li nagħmlu, kif fil-fatt għamilna, privatisation unit, li wieħed jara l-kumpanniji li jistgħu jiġu privatizzati.  Ġie deċiż li jiġi privatizzat il-Mid-Med Bank meta ġejna kkuntattjati mill-HSBC fejn urew l-interess tagħhom li jixtru l-ishma li l-gvern għandu fil-Mid-Med u hemmhekk ħadna l-konsiderazzjonijiet kif għedt fil-memorandum u ddeċidejna li nipproċedu f'dik il-linja.   

ONOR. ALFRED SANT:  Jista' dan il-Kumitat ikollu d-data meta l-Gvern ġie approached mill-HSBC u d-data meta l-Gvern iddeċieda li jipproċedi bil-privatizzazzjoni tal-Mid-Med Bank?

ONOR. JOHN DALLI:  L-HSBC ikkuntattjaw lill-Gvern għall-aħħar ta' Jannar,  u l-Gvern iddeċieda li jibda n-negozjati ma' l-HSBC fl-24 ta' Frar.

ONOR. ALFRED SANT:  U l-kuntatt min-naħa ta' l-HSBC kien biex jixtru l-Mid-Med Bank, jew biex jipparteċipaw mal-Gvern f'launching tal-privatisation programme?

ONOR. JOHN DALLI:  Il-kuntatt ta' l-HSBC kien biex jixtru l-Mid-Med Bank.

ONOR. ALFRED SANT:  Allura fuq dik il-bażi d-deċiżjoni ttieħdet min-naħa tal-Gvern li l-privatizzazzjoni tal-Mid-Med Bank tipproċedi 'l quddiem billi jkun hemm diskussjonijiet bilaterali ma' l-HSBC.

Issa, jista' jekk jogħġbu l-Ministru jagħtina d-definizzjoni li għandu l-Gvern ta' strategic partner għax din il-kelma tidher fil-memorandum u tissemma wkoll fid-diskors tal-budget.

ONOR. JOHN DALLI:  Naħseb li fid-diskors li għamilt spjegajt preċiż x'inhu "strategic partner"; huma operaturi li jistgħu jżidu l-valur fl-ekonomija Maltija.  

ONOR. ALFRED SANT:  Jiġifieri jekk nitkellmu fuq kull min jiġi jinvesti f'Malta huwa strategic partner f'dan is-sens?

ONOR. JOHN DALLI:   Jiddependi.  Jiena ngħid li kull min jiġi jinvesti.  Per eżempju, l-SGS is a strategic partner għal pajjiżna llum.  Fil-kontest ta' privatizzazzjoni d-differenza tkun li l-gvern irid jagħmel l-għażliet tiegħu dwar min ikunu l-istrategic partners u jieħu deċiżjoni finali jekk jagħżilx jew le partner speċifiku.  

ONOR. ALFRED SANT:   "Strategic partner" tista' tfisser ukoll xi ħadd li jieħu over kumpannija, jew strategic partner għal kumpannija li tiġi privatizzata huwa xi ħadd li se jkollu share f'dik il-kumpannija?  

ONOR. JOHN DALLI:  Jien qed nitkellem dwar partner fil-kontest ta' pajjiż, jiġifieri mhux f'kontest ta' kumpannija partikolari.  Hemm livelli differenti ta' strategic partnership, hemm strategic partner għal kumpannija speċifika, allura jġib lil xi ħadd li jkollu minority jew majority shareholding f'kumpannija għax hekk ikun jaqbel lil dik il-kumpannija partikolari, jista' jkun strategic partner li ġġibu biex jopera kumpannija mingħajr ma tbigħlu x-shares.   Dik ukoll hija tip ta' strategic partnership li jista' jkollok.  Jista' jkollok strategic partner bħal f'dan il-każ, li jieħu over kumpannija għax tkun qed tarah bħala strategic partner fl-ekonomija kollha kif inhi, jiġifieri hemm livelli differenti ta' strategic partnership u ma tistax tillimitaha għal forma waħda ta' relazzjoni.  Hemm relazzjonijiet ħafna differenti u nerġa' nirrepeti, meta qed titkellem fuq strategic partnership qed titkellem fuq sinerġiji.  L-ewwelnett mill-punto di vista tal-gvern, l-ewwel konsiderazzjoni hija l-konsiderazzjoni nazzjonali.  Minn hemmhekk irridu nibdew.  Allura meta nitkellem fuq strategic partner, inkun qed nitkellem fuq partner għall-ekonomija kollha tagħna.  Dak l-ewwel livell ta' strategic partner.  It-tieni livell ta' strategic partner huwa kif kumpannija fl-opinjoni tagħna -  din hija kwestjoni ta' opinjonijiet, wara kollox niġġieldu elezzjoniiet fuq opinjonijiet differenti - tista' bl-aħjar mod tagħti valur lill-ekonomija billi tkun owner totali ta' azjenda partikolari jew billi tkun owner maġġoritarju ta' azjenda partikolari, billi tkun partner minoritarju.  Tista' ssib dawk it-tip ta' strategic partners f'ċerti tip ta' azjendi.  Nerġa' ngħid li tista’ ssib strategic partner li ma jagħmilx investiment dirett hu fl-azjenda nnfisha, però jidħol bħala operatur ta' l-ażjenda u allura jkun jista' jġib din it-teknoloġija  - u hawnhekk m'iniex qed nitkellem biss fuq teknoloġija ta' makkinarju  imma teknoloġija ta' know-how  kif isiru l-affaijiet - li jista' jagħtihielna through operations u mhux neċessarjament through investiment, jew taħlita ta' dawn l-affarijiet.  Hemm ħafna modi, u l-Gvern fil-konsiderazzjonijiet tiegħu huwa miftuħ għall-modi kollha ta' kif jistgħu jseħħu dawn il-partnerships.  

ONOR. ALFRED SANT:   Ħalli nerġgħu mmorru lura għall-fatti.  Il-punt huwa li meta sar il-budget speech il-Gvern kien qed jipproponi li jagħmel privatisation, at that stage ma kellux f'moħħu li se jkun privatizzat il-Mid-Med Bank, għalkemm seta’ jkun privatizzat għax ma kenux ġew identifikati min se jiġi privatizzat.  Lejn l-aħħar ta' Jannar ġew approached min-naħa ta' l-HSBC biex jixtru l-Mid-Med Bank kollu, jew parti minnu – għax dik għadha ma ġietx preċiżata – imbagħad fl-24 ta' Frar il-Kabinett iddeċieda li jipproċedi bin-negozjati dirett ma' l-HSBC.  

ONOR. JOHN DALLI:  Jien naħseb li aħjar noqogħdu nagħżlu l-kliem preċiż issa u noqogħdu attenti għal kull kelma li tingħad għax il-fatti jafhom kulħadd u m'għandniex għalfejn noqogħdu nistaqsu l-mistoqsijiet li huma kontra l-fatti magħrufa.  L-ewwelnett, il-Gvern, kif għedt diġà, ġie approached mill-HSBC għall-aħħar ta' Jannar bl-interess tagħhom li jixtru l-Mid-Med Bank.  Il-Gvern seta' jinnegozja biss fix-shares li għandu u l-Gvern bl-ebda mod ma nnegozja shares li għandu ħaddieħor.  U din irrid nagħmilha ċara wkoll minħabba statements li qed isiru fil-pubbliku.  Il-Gvern ma nnegozja bl-ebda mod ix-shares li huma tal-privat u m'hemm l-ebda obbligu, u l-Gvern m'għandu l-ebda rabta, li jinbiegħ share wieħed tal-privat lill-HSBC.  Dik issa hija kwestjoni bejn l-HSBC u l-private shareholders, u l-gvern, bħala gvern, irid jara xi jkun qiegħed isir.  Irrid ngħid hawnhekk, anke vis-à-vis l-private shareholders ladarba qegħdin insemmuhom, illi b'dan il-pass, il-gvern fetaħ il-bieb għall-HSBC biex jiġu Malta, u dan huwa valur għall-private shareholders.  U din hi r-realtà.  Il-private shareholders illum qegħdin f'pożizzjoni ħafna differenti milli kien il-Gvern meta beda jinnegozja ma' l-HSBC għax il-Gvern kellu x-shareholding f'bank Malti u dawk l-options li kellu.  Issa ġie l-HSBC u kif spjegajt fit-tul, preżenta ċerti opportunitajiet li aħna rajna li huma validi.  Però issa l-private shareholders, ladarba jsir dan in-negozju, mhumiex qegħdin fl-istess pożizzjoni li kien il-Gvern.  Issa l-private shareholders għandhom ir-realtà li huma partners ma' bank ta' l-HSBC.  U nerġa' ngħid li dan huwa valur għall-private shareholders.  Ladarba ġie deċiż li nibdew in-negozjati ma' l-HSBC, at that point in time ma kienx il-Kabinett...  Din hija xi ħaġa li għednieha ad nauseam fil-pubbliku u nerġa' ngħid li ma nafx għalfejn isiru dawn it-tip ta' mistoqsijiet.

ONOR. ALFRED SANT:  Mr Chairman, on a point of order.  Il-mistoqsijiet qegħdin isiru fuq kwestjoni ta' fatt u qed isiru biex dan il-Kumitat ikollu konoxxenza ta' l-affarijiet li huma rilevanti.  Safejn naf jien qed noqgħod attent li ma nitkellimx fuq opinjonijiet - u nista' nesprimi ħafna opinjonijiet kif għamel il-Ministru fil-preżentazzjoni tiegħu, li ma kienet preżentazzjoni ta' fatti xejn, imma preżentazzjoni ta' opinjonijiet – u almenu l-Ministru għandu jirrispetta l-proċedura li għandna quddiemna u jitkellem fuq il-fatti u jagħtina l-fatti għax il-Kumitat għandu dritt li issa, la tlaqna għat-triq, jingħatawlu l-fatti.

ONOR. AUSTIN GATT:  Mr Chairman, to be fair, l-Onor. Sant qal li fl-24 ta' Frar iddeċieda l-Kabinett.  (Interruzzjonijiet) Hekk qal!  Ma jistax jinnegaha!  

ONOR. ALFRED SANT:  Bir-rispett kollu, il-Ministru għadu kemm qal li ċerti affarijiet ġew mitkellma u diskussi barra minn dan il-Kumitat u huma magħrufa.  Dan il-Kumitat għandu jieħu konoxxenza tal-fatti kollha kif jiġu ppreżentati lilu.  Dak li ntqal barra m'huwiex rilevanti għall-affarijiet!

THE CHAIRMAN: Inħeġġeġ lill-Membri biex iżommu mal-fatti.

ONOR. JOHN DALLI:   Iva, imma l-fatti huma magħrufa.  Ma rridux noqogħdu nagħmlux mistoqsijiet bil-kontra ta' fatt magħruf.  Għalfejn? Biex naqbdu lil xulxin f'xi diskrepanza?

ONOR. GEORGE HYZLER:  M’għandhomx isiru domandi li taf li ma jkunux...

ONOR. JOHN DALLI:  Jew se nagħmlu proċess oġġettiv jew le.  Għalfejn dan?  Biex noqogħdu naqbdu d-diskrepanzi?  

ONOR. ALFRED SANT:  Jekk il-fatti jiġu mistħarrġa, ikunu recorded.

ONOR. JOHN DALLI:  Imma allura jekk nafu bil-fatti ma nagħmlux mistoqsijiet kontra l-fatti li nafu!  Dan huwa punt żgħir imma, fl-opinjoni tiegħi, juri state of mind, jiġifieri juri objectives, u aħna nafu nanalizzaw għalfejn ikunu qed isiru dawn l-affarijiet.  Aħna ġejna għal dan il-Kumitat b'mod leali biex nagħtu l-ispjegazzjonijiet ta' x'għamilna u m'għamilniex u ma niddejqu xejn nagħtu dawn l-ispjegazzjonijiet.  Imma issa rridu noqogħdu attenti li ma nkunux qed niġu wżati aħna biex nagħmlu xalata u noqogħdu nfittxu...

THE CHAIRMAN:  Nitlob lill-Membri sabiex jirristrinġu ċerti kummenti personali.  Hawnhekk qbilna li nżommu l-attenzjoni tagħna...

ONOR. JOHN DALLI:  Aħna qegħdin ngħidu dan biex nuru li nafu x'inhu jiġri, Mr Chairman, ħalli nkunu ċari.  

THE CHAIRMAN: Imma l-opinjonijiet personali nżommuhom personali u nesprimuhom barra minn dan il-Kumitat.

ONOR.  JOHN DALLI:  Li qed ngħid jien hu li sal-24 ta' Frar ma kienx involut il-Kabinett.  Il-kwestjoni tal-Borża ta' Malta ħadtha in konsiderazzjoni bl-ikbar serjetà, u ma kellniex riperkussjonijiet fil-Borża ta' Malta għax ħadna din il-pożizzjoni u ma nvolvejniex nies, mhux għax ma nafdawhomx – din mhijiex kwestjoni li tafda jew ma tafdax – imma għax huwa ovvju li iktar ma tkabbar iċ-ċirku ta' nies li se jkunu nvoluti, aktar se jikber ir-riskju li l-kunfidenzjalità tispiċċa.  Dawn id-deċiżjonijiet ma jitteħdux fl-ajru imma jittieħdu mill-esperjenzi li għandna.  Nafu li jekk ikun hemm eżekuttiv tal-Labour Party li suppost ikun kunfidenzjali, ikunu fil-gazzetti, affarijiet tal-Kabinett li suppost ikunu kunfidenzjali xi kultant ikunu fil-gazzetti wkoll, affarijiet li jiġu diskussi bejn erba' ħitan u suppost ikunu kunfidenzjali jkunu fil-gazzetti.  Dan huwa pajjiżna u dan huwa l-ambjent li qegħdin noperaw fih u jien nerfa' r-responsabilità li meta qed nieħdu deċiżjonijiet qed neħodhom fl-ambjent u fil-kontest ta' fejn qed ngħixu.  Jien naf li kieku kelli noqgħod ninvolvi ċirku  ikbar ta' nies,  fil-Borża ta' Malta kien isir rebus u jien dan ridt nevitah a kwalunkwe kost.  Allura biex nirrispondi l-mistoqsija li saret,  id-diskussjonijiet bdew fl-24 ta' Frar.  

ONOR. ALFRED SANT:  Huwa minnu li meta il-Midland Bank ġew Malta kienet diġà saritilhom proposta fl-1995/96 biex jixtru l-Mid-Med Bank?

ONOR.  JOHN DALLI:  M'huwiex minnu li meta ġew il-Midland Bank l-ewwel darba saritilhom proposta biex jixtru l-Mid-Med Bank.  

ONOR. ALFRED SANT:  F'dak li għandu x'jaqsam ma' kif il-Gvern apprezza lill-HSBC, qed nifhem tajjeb li kien hemm il-proposta ta' l-HSBC u l-Gvern iddeċieda li jinnegozja direttament ma' l-HSBC biss?

ONOR. JOHN DALLI:  Hekk hu.

ONOR. ALFRED SANT:  Fuq liema kriterju nstab li l-HSBC huwa bank li miegħu nistgħu ninnegozjaw biss u mhux nipprovaw infittxu...

ONOR. JOHN DALLI:  Għall-kriterji li diġà semmejt u li nerġa' nirrepetihom.  L-ewwelnett l-HSBC huwa bank globali li jidħol fid-definizzjoni tagħna ta' x'inhi strategic partner għall-ekonomija f'pajjiżna.  It-tieni, l-HSBC kien qiegħed jopera f'Malta għal tliet snin u allura kien jaf, u għandu esperjenza ta' l-ambjent kollu Malti, jaf x'inhuma d-direzzjonijiet tagħha u seta' jagħmel, u għamel, assessment reali u f'tul ta' żmien.  Ma ninsewx li l-HSBC, through l-Midland Bank, kien ilu tliet snin jopera f'pajjiżna, jiġifieri seta' jagħmel dan l-assessment, u meta ġew l-HSBC jgħiduli li għandhom  interess fil-Mid-Med Bank, ma ġewx għax raw il-balance sheet tal-Mid-Med Bank u qalu li this is a good buy, imma għaliex jafu lill-pajjiż.  U jaf lill-pajjiż bis-serjetà għax ħadem fil-pajjiż tliet snin u għandu strateġija għall-pajjiż u għal kif se juża dan il-bank.  Hemm ukoll sinerġija man-network li għandhom; l-HSBC għandu bżonn li jkollu bank b'saħħtu f'dan ir-reġjun.  Dik hija sinerġija reali li trid tħares lejha.  Dan mhuwiex bank li għandu xi bank kbir ieħor Sqallija li mbagħad irid jara minn fejn se jopera.  Dan huwa bank li għandu bżonn li jkollu bank kbir minn fejn jopera fir-reġjun, u għaliex m'għandux ikun f'Malta li nġibu bank kbir globali bħall-HSBC biex jopera minnha?  Dawn huma l-valuri li qed nitkellmu fuqhom.   Għaliex l-HSBC?   Għax l-HSBC jaf l-ambjent finanzjarju tagħna, jaf il-banking f'Malta kif isir, u jaf l-ambjent burakratiku bit-tajjeb u bil-ħażin.  Jafna biżżejjed, jaf il-problemi burakratiċi li jinqalgħu mis-setturi kollha li jkun hemm u jaf il-pożittiv tal-burokrazija tagħna, għax wara kollox kull meta nsemmu l-burokrazija għandna ħabta ngħidu li nassoċjawha ma' xi ħaġa ħażina, però l-burakrazija hija neċessarja u fiha l-pożittiv u n-negattiv.  U l-HSBC jafhom dawn l-affarijiet għax ħadem u ħadem tajjeb. Il-bank jaf l-ambjent legali għax għexu u jaf l-ambjent regolatorju, mhux biss fuq il-kotba imma għax għexu u jaf ukoll il-ħaddiema Maltin għax il-branch li kellu bil-ħaddiema Maltin jaħdem.  Allura fl-opinjoni tiegħi, min-naħa ta' l-HSBC kienet deċiżjoni strateġika li għalija hija importanti.  Meta bank juri interess bħal dan fuq bank bħall-Mid-Med ikun hemm fatturi strateġiċi fid-deċiżjoni u mhux sempliċement financial takeover.  Jien fuq din għamilt, nagħmel u  nibqa' nagħmel enfasi.  Aħna m'aħniex fis-suq tal-privatisation sempliċement għall-finanzjament tagħha, jiġifieri m'iniex interessat li jiġi xi ħadd jixtri x-shares tal-Mid-Med Bank biex jien indaħħal il-flus ħalli niffinanzja d-deficit biss.  Il-valur ekonomiku għalija huwa daqstant importanti, u dawn il-konsiderazzjonijiet kollha - anke għalfejn ikkonsidrajna lill-HSBC u għedna li se nkomplu ma' l-HSBC - li għamlu lill-HSBC the right bank to operate Mid-Med Bank in Malta.

ONOR. ALFRED SANT:  Huwa preċiżament fuq dawn il-kriterji li wieħed jistaqsi għaliex il-Gvern ma ħarisx lejn strategic partners oħra barra mill-HSBC.  Jekk wieħed jifli eżattament l-impjantazzjoni ta' l-HSBC fid-dinja - il-mappa li għandi quddiemi għamluha huma stess - jara bl-aktar mod ċar li dan il-bank huwa veru globali, l-impjantazzjoni tiegħu hija fl-Asja u fl-Amerka t’Isfel.  L-akbar impjantazzjonijiet tagħhom jinżlu, per eżempju, Dalian, Beijing, Tianjin, Qingdao, Calcutta, għandek konċentrament kbir fl-Asja u mbagħad għandek konċentrament kbir fl-Amerka t’Isfel, Salvador, Rio de Janeiro, Campo Grande u Santiago.  Meta nersqu lejn l-Istati Uniti, kulma għandhom huma biss banek f’nofs tużżana mill-istati bħal Buffalo, Washington, Dallas, Houston, eċċ.  Jekk inħarsu lejn l-Ewropa naraw li kulma għandhom banek huwa fi Frankfurt u f’Dusseldorf fil-Ġermanja.  L-akbar impjantazzjoni Ewropeja li għandhom hija l-Midland fl-Ingilterra.  Parti mill-istrateġija ta' l-HSBC matul dawn l-aħħar snin kienet li tmur f'emerging markets u tixtri bi prezz tajjeb banek li jkunu sottovalutati imbagħad in-network tagħha tespandih b'dan il-mod.  Jekk tħares lejn kif qegħdin impjantati fl-Ewropa tara li huma under represented bil-kbir meta paragunat ma' l-Asja u ma’ l-Amerka t’Isfel.  U dan huwa l-punt li rrid nagħmel.  Veru li huwa network globali, imma li tiġi mitqiesa minnufih bħala strategic partner li titressaq b'dan il-mod u ma nħarsux lejn alternattivi oħra...  Jista', jekk jogħġbu, il-Ministru jgħid eżattament jekk sarx assessment ta' l-HSBC vis-à-vis strategic partners oħra li wkoll jafu lil Malta?

ONOR. JOHN DALLI:  L-ewwelnett, biex tagħmel assessment ta' l-HSBC ma' xi ħadd ieħor irid ikollok interess ta' xi ħadd ieħor, u interess ta' xi ħadd ieħor ma kienx hemm.  It-tieni, mid-diskors li għadu kemm għamel il-Kap ta' l-Oppożizzjoni jidher li n-network eżistenti li għandu l-HSBC qed jarah bħala punt negattiv f'dan ix-scenario li qed nitkellmu.  Jien naraha kompletament bl-oppost.  Jien nara li dan huwa wieħed mill-aktar punti pożittivi li għandu dan id-deal għax anke meta konna mmorru u nitkellmu fuq investiment industrijali - ħalli ninsew ftit l-HSBC - jien kont nitkellem fuq l-importanza li Malta...  Wara kollox għalfejn investitur għandu jiġi jinvesti f'Malta?  Żgur mhux għas-suq Malti.  Allura inti għandek hinterland, għandek suq ieħor u dan is-suq huwa l-Ewropa li rridu nsaħħu permezz tal-membership fl-Ewropa u għandna s-suq ta' l-Afrika.  Dawk huma ż-żewġ hinterlands li għandna aħna u li rridu nbigħu bħala the comparative advantage li għandu investitur biex jinvesti f'pajjiżna.  Aħna konna ngħidu lin-nies biex jekk mhumiex fl-Ewropa u jridu s-suq ta' l-Ewropa, allura jħarsu lejn Malta bħala l-post loġistiku u strateġiku minn fejn joperaw.  L-istess jekk iridu s-suq ta' l-Afrika.  Dak li l-Kap ta' l-Oppożizzjoni qed jara bħala żvantaġġ jien narah bħala vantaġġ kbir.  Hemm fejn jien, fil-valutazzjoni tiegħi, nemmen li l-HSBC, għandha l-potenzjal li tikkrea valur qawwi ħafna f'pajjiżna.  Dik hija l-viżjoni differenti u allura jien u l-Kap ta' l-Oppożizzjoni m’aħniex se naqblu fuq din.  

ONOR. ALFRED SANT:  Tista’ tgħidilna kif bank globali li huwa stabbilit fl-Amerka t’Isfel u fl-Asja jista' jiffittja għalina aħjar minn strategic partner ieħor?

ONOR. JOHN DALLI:  L-ewwelnett għax illum huwa stabbilit ukoll fl-Ewropa; il-Midland Bank m'huwiex bank żgħir.

ONOR. ALFRED SANT:  Il-Midland Bank biss li għandu qawwi għax fil-Ġermanja kulma qegħdin fi Frankfurt u f'Dusseldorf, fi Franza m'huma mkien ħlief f'Pariġi u fl-Italja qegħdin biss f'Ruma u f'Milan.

ONOR. JOHN DALLI:  Aħna qed nitkellmu fuq l-Ewropa.

ONOR. GEORGE HYZLER:  Franza m'hijiex l-Ewropa kollha.

ONOR. ALFRED SANT:  Franza mhijiex, il-Ġermanja mhijiex, l-Italja mhijiex, mela allura fejn qegħdin?

ONOR. JOHN DALLI:  Hawnhekk qegħdin nitkellmu fuq l-Ewropa.  Fl-Ewropa l-HSBC għandu preżenza, però huwa aktar importanti l-fatt li aħna se nagħtuh a critical mass - mhux xi critical mass enormi fil-kontest ta' l-HSBC - in the south of Europe, fejn m'għandux.  Huwa hemmhekk fejn jien qed ngħid li dan huwa l-potenzjal li jkabbar.  Jien irrid bank li mhux se jieħu over il-Mid-Med Bank f'Malta u qed jikkompeti miegħu nnifsu x'imkien ieħor viċin imma rrid bank...  Din hi s-sinerġija u fejn l-interessi tal-gvern u ta' l-HSBC huma l-istess.  Fir-realtà aħna qed inġibu bank li m'għandux l-operat din in-naħa tad-dinja.  Dawn iridu jagħmlu l-operat f'din in-naħa tad-dinja u jien ngħidlu biex imur jagħmlu x'imkien ieħor!  Ngħidlu biex jiġi jagħmlu Malta għax fir-realtà se jkollna vantaġġ bħala ekonomija ġenerali.  Il-vantaġġ li se jagħtina l-HSBC m'huwiex li jibla' nofs l-ekonomija ta' Malta, imma li minn Malta jimxi biex jieħu share fis-suq ta’ l-Ewropa t’Isfel u ta’ l-Afrika ta’ Fuq, u l-valur ta' dan kollu ġej Malta.  Dik hi l-viżjoni tiegħi; hekk narahom l-affarijiet jien.  Jien ngħid li dan huwa l-vantaġġ kbir li għandu l-HSBC f'dan li qed jiġri, mhux ngħid li għax mhux qiegħed fl-Ewropa allura m'huwiex tajjeb għalina.  Għax mhux qiegħed fl-Ewropa huwa iktar ta' vantaġġ li jkollok bank kbir, jiġifieri bank li jista' jinvesti, bank li għandu riżorsi kemm trid, bank li jekk għandu strateġija għandu l-potenzjal li jwettaqha, bank li għandu n-know-how, li jekk irid iwettaq din l-istrateġija għandu l-kapaċità li jwettaqha.  Hemm din ir-realtà, u huwa hawnhekk li jien nerġa' nirrepeti li l-fatt li l-HSBC m'għandhomx preżenza qawwija f'dan ir-reġjun huwa ta' vantaġġ, huwa raġuni valida u pożittiva għalfejn jiġi kkonsidrat hu li jagħmel din l-operazzjoni minn Malta għax ġo Malta se jġib u jista' jġib benefiċċji li jiġu mill-espansjoni li se jagħmel minn Malta fir-reġjun Mediterranju.  Nerġa’ ngħid li dan huwa vantaġġ għal kulħadd, inkluż għall-ħaddiema tal-Mid-Med Bank.  

ONOR. ALFRED SANT:  Il-Ministru huwa aware li l-HSBC espanda fl-aħħar snin billi xtara banek f'emerging markets li kienu sottovalutati?

ONOR. JOHN DALLI:  Jekk kenux sottovalutati jew sopravalutati ma dħaltx fiha u ma qgħadtx noqgħod nanalizza x-xiri kollu li għamlu...

ONOR. ALFRED SANT:  Fil-fatt hekk ġara; il-mistoqsija hija analiżi ta' fatt li huma hekk espandew matul dawn l-aħħar snin.

ONOR. JOHN DALLI:  Jien qiegħed nitkellem fuq il-mod ta' kif sar il-bejgħ f'Malta.  Kif xtraw il-banek l-oħrajn ta' l-HSBC ma dħaltx fihom.  Kif jirriżulta u minn fejn jirriżulta li huma sottovalutati, jiddependi mill-ekonomija, nerġa' ngħid, illi wieħed ikun qed jopera fihom, però m'huwiex il-każ li wieħed jipprova jibni paraguni bejn x'sar ma nafx fejn u bejn dak li sar f'pajjiżna.

ONOR. ALFRED SANT:  Imma allura x'kienet l-informazzjoni li fuqha bbaża ruħu l-Gvern biex jiddeċiedi li jiddijlja ma' l-HSBC biss?  L-informazzjoni li kellu dwar l-HSBC minn fejn ġabha?

ONOR. JOHN DALLI:  L-informazzjoni li għandi dwar l-HSBC hija min huwa l-HSBC; bank robust, bank li għandu network globali, bank li jaf lil pajjiżna u allura huwa comfortable mal-mod kif noperaw f'pajjiżna, bank li għandu sinerġija ma' kif qed naraw pajjiżna jiżviluppa fil-futur u ċioè bħala ċentru finanzjarju fir-reġjun u globali.  Fuq dawk l-aspetti ddeċidejt li l-HSBC huwa bank idoneu biex ninnegozjaw miegħu ħalli jieħu over il-Mid-Med Bank.

ONOR. ALFRED SANT:  Jiġifieri l-Gvern kien aware meta wasal għal din il-konklużjoni li, per eżempju, fl-1998 l-HSBC kellu Lm6.5 biljun ta' profitti meta s-sena ta' qabel, dan l-istess profitt kien Lm8.1 biljun?  Jiġifieri kien jaf li bejn l-1998 u l-1999, il-profitti ta’ l-HSBC waqgħu b'Lm1.6 biljun?

ONOR. JOHN DALLI:  Iva, u konna nafu għalfejn ukoll.  Jiena naħseb li kulħadd qiegħed jgħix f'dinja u kulħadd jaf bil-kriżi li kien hawn fl-Asja.  L-HSBC jopera fl-Asja, u bħall-banek l-oħrajn kellu losses f'dak ir-reġjun fejn kien hemm problemi ekonomiċi f'reġjun.  Però l-HSBC ma waqax, imma għamel profitti enormi bl-istess mod.  Dażgur li naf u naf għaliex!  U naf għaliex mhux għax jiena xi ġenju jew xi ħaġa oħra.  Jaf kull min jaqra' l-gazzetti normali ta' kuljum għax din m'hijiex xi ħaġa mistika jew straordinarja!

ONOR. ALFRED SANT:  Jiġifieri ma kienx inkwetanti għall-Gvern il-fatt li kien hemm dik l-exposure kollha fl-Asja u naqsulu l-profitti b'dak il-mod?

ONOR. JOHN DALLI:  Assolutament le għax kif qed tgħid inti, l-HSBC qegħdin jinfirxu mill-Asja u r-risk tagħhom illum huwa globali; m'huwiex f'reġjun wieħed.  

ONOR. ALFRED SANT:  Issa jista' jekk jogħġbu l-Ministru jindikalna eżempju ta' pajjiż ieħor jew ta' ministru tal-finanzi ieħor li meta ġie biex jipprivatizza bank iddeċieda bil-mod li ddeċieda bih hu?

ONOR. JOHN DALLI: Le, ma nistax għaliex jiena ma qgħadx noqgħod nara x'għamlu pajjiżi oħra.  Jiena f'Malta qiegħed ngħix, ir-responsabilità tiegħi hija lejn pajjiżi u l-konsiderazzjonijiet irrid neħodhom fuq x'inhu l-aħjar li jgħodd għal pajjiżna.  Ir-realtà tagħna hija r-realtà tagħna u jiena m’iniex se noqgħod nikkopja x'jagħmlu pajjiżi oħra.  Jien, u l-Gvern li nagħmel parti minnu, m'għandniex bżonn noqogħdu nikkupjaw.  Aħna ma mmexxux lil dan il-pajjiż mit-text books imma mmexxuh minn realizzazzjoni ta' x’inhu realment dan il-pajjiż, xi jfisser, x'inhi l-problematika tiegħu, u nifhmu l-problematika kollha anke li qed jiġri llum fis-setturi kollha, nifhmu l-bżonnijiet ta' dan il-pajjiż, il-bżonn li jkun hemm it-tibdiliet li huma sostanzjali li jsiru u nafu kif għandhom isiru dawn it-tibdiliet.  Allaħares kellna nikkupjaw lil pajjiżi oħra li marru through a restructuring process!  Allura nikkupjaw dak li għamlu l-Polonja, l-Ungerija jew iċ-Czech Republic, fil-mod kif ipprivatizzaw jew inkella fil-mod kif għamlu ristrutturazzjoni fl-ekonomija tagħhom?  Dażgur li le!  Aħna għandna l-parametri tagħna u nafu li meta trid tibdel se jkollok pożizzjonijiet ta' ħafna setturi li għalkemm jemmnu li għandu jsir tibdil u għalkemm tarahom fuq quddiem jimbuttawk biex tagħmel tibdil f'setturi oħra,  jirreżistu t-tibdil fis-settur tagħhom.  Nafu li kull meta trid tagħmel bidla, trid tagħmel xogħol kbir f'kull settur li jrid jinbidel, imma minkejja dan kollu rridu naraw jekk nemmnux fit-tibdil jew le.  U l-Maltin għandna l-modi tagħna kif nagħmlu dan it-tip ta' tibdil u ma naħsibx li huwa xi ħaġa li rridu noqogħdu naraw kif għamel ħaddieħor ħalli naraw kif nagħmlu l-affarijiet aħna.  Aħna għandna l-konsiderazzjonijiet tagħna, nitgħallmu mill-esperjenzi ta' ħaddieħor u finalment nieħdu d-deċiżjonijiet li jaspettawna, u d-deċiżjonijiet neħduhom u nerfgħuhom, ma nippruvawx ninħbew wara ħaddieħor.

ONOR. ALFRED SANT:  Bħala fatt il-mod ammirevoli Malti ta' kif isiru l-affarijiet f'Malta jirriduċi ruħu li jkun hemm kumpannija li jisimha "HSBC" li tiġi tagħmlilna proposta, aħna naraw li l-HSBC togħġobna u allura niddijljaw ma' l-HSBC biss.  Dan huwa bħala stat ta' fatt x’ġara fl-24 ta' Frar, fil-bidu tan-negozjati.  Qed nifhem tajjeb?

ONOR. JOHN DALLI:  Jien naħseb li ili ħafna nispjega l-argumentazzjoni wara dan it-tip ta' deċiżjonijiet li ttieħdu.  Naturalment il-Kap ta' l-Oppożizzjoni jpoġġiha kif irid, però r-raġunijiet ta’ għafejn il-background ta' dan kollu u d-deċiżjonijiet li ttieħdu, spjegajthom fid-dettall.

ONOR. ALFRED SANT:  Sur President, jien nerġa' ninnota li ma sar l-ebda sforz biex ikun hemm offerti oħra jew ikun hemm tiftix għal banek oħra li jistgħu jkunu interessati fil-Mid-Med Bank fuq il-bażi li jinbiegħ kif ġie propost li jinbiegħ, u minkejja kull ħaġa li tintqal dwar ħaddieħor, tajjeb li nkunu nafu li ħaddieħor jaħdem mod ieħor. U nixtieq li bħala parti mid-dokumentazzjoni tagħna, per eżempju, inpoġġi informazzjoni dwar kif l-Express Bank fil-Bulgarija inbiegħ permezz ta' open call u kien hemm tlieta jibbiddjaw għalih.  Aħna l-Maltin tant aħna bravi li m'għandniex għalfejn inkunu nafu dwar dan kollu!

THE CHAIRMAN:  Hemm oġġezzjoni li jitpoġġa dan id-dokument fuq il-Mejda tal-Kumitat?

ONOR. JOHN DALLI:  Le, lanqas xejn.  Jekk il-Kap ta' l-Oppożizzjoni qed jissuġġerixxi li nagħmlu l-politika tagħna fuq kif jagħmel il-politika l-Gvern Bulgaru allura dak affarih.  Aħna m'aħniex se nikkupjawh...

ONOR. GEORGE HYZLER:  Dak l-uniku eżempju li għandek?

ONOR. ALFRED SANT:  Le, jien ninnota ċertament li min-naħa tal-Gvern ma saret l-ebda ċans ta' offerta oħra filwaqt li meta pajjiżi oħra għaddew mill-esperjenza tagħna għamlu sforzi biex ma jkunx hemm kumpannija waħda biss, xejn iktar u xejn inqas.

THE CHAIRMAN:  Iktar kummenti?

ONOR. JOHN DALLI:  Jekk wieħed, per eżempju, jara din in-nota li poġġa fuq il-Mejda tal-Kumitat il-Kap ta' l-Oppożizzjoni jinnota li l-bidders għal dan il-bank kienu s-Societé Generale ta' Franza, il-Kent Bank tat-Turkija u l-First Investment Bank tal-Bulgarija stess.  Ninnota wkoll li l-HSBC - għaliex hawnhekk qegħdin highlighted mill-Kap ta' l-Oppożizzjoni stess - kienu broker f'dan id-deal u ma naħsibx li nterressahom għax kieku kienu jagħmlu offerta huma wkoll. Forsi m'għandhomx strateġija għal dawk il-partijiet tad-dinja jew ma jqisuhiex fl-istess livell li jqisu lil Malta.  Jien nerġa' nirrepeti li aħna rajna li l-HSBC huwa l-bank idoneu biex ninnegozjaw miegħu għax huwa bank li kien diġà ħa esperjenza ta' Malta u għalhekk seta' jieħu pożizzjoni strateġika għal Malta.  Il-pożizzjoni strateġika fhimna x'kienet għax hija pożizzjoni li, kif qal il-Kap ta' l-Oppożizzjoni, fl-istrateġija globali tagħhom jagħmel sens li jkollhom operazzjoni matura f'dan ir-reġjun biex minnha jkunu jistgħu jespandu fih.  Jien nikkonsidra dan bħala pass pożittiv ħafna f'dan li qegħdin nagħmlu.  Nerġa' nirrepeti li din it-tip ta' relazzjoni u deċiżjoni strateġika ma tifformulax ruħha f'temp ta' ġimgħat imma tifformola ruħha f'perjodu ta' żmien u fid-diskussjonijiet interni li jkunu qed isiru fl-organizzazzjoni partikolari.  Allura m'hijiex kwestjoni, fl-opinjoni tiegħi,  li wieħed, per eżempju, joħroġ tender u f'daqqa waħda n-nies li se jagħmlu l-offerta jaraw xi strateġija se jagħmlu fuq Malta.   Fl-opinjoni tiegħi mhux il-każ li jsir hekk.  

THE CHAIRMAN:   L-Onor. Cilia.

ONOR. JOE CILIA:  Il-Ministru qal espressament li meta ġie kkunsidrat l-HSBC ma kienx hemm interess minn ħaddieħor.  Jista' jgħid b'liema kriterju wasal għad-deċiżjoni li ma kienx hemm interess minn ħaddieħor?

ONOR. JOHN DALLI:   Bil-kriterju ta' l-għarfien tiegħi nnifsi.  Jien ma kont naf b'ebda bank ieħor li wera interess jagħmel l-operazzjoni li għamlet l-HSBC f'Malta, jiġifieri huwa fatt li ma ġejt approached minn ħadd iktar.  Ara dwar kumpanniji oħra, il-privatisation committee qed jirċievi ittri  minn nies li huma interessati, u dawn qegħdin jiġu filed biex meta niġu għall-privatizzazzjoni nikkunsidrawhom, però fuq il-bank ma kien hemm ebda espressjoni ta' interess oħra.

ONOR. JOE CILIA:   Mr Chairman, jien nixtieq li nibqgħu niffukaw fuq il-bank.  Il-Ministru qed jgħid li ma kien hemm ebda espressjoni ta' interess u wasal għall-ġudizzju tiegħu sempliċement għax ma ġiex avviċinat minn xi ħaddieħor.  Il-Ministru ma jafx li, anke fin-negozju in ġenerali, aħseb u ara meta qed nitkellmu fuq bejgħ ta' waħda mill-aqwa assets li għandna fil-pajjiż, meta jkollok xi ħaġa għall-bejgħ mhuwiex normali li toqgħod tistenna lil ħaddieħor javviċinak imma trid tkun inti li tippubbliċizzaha kemm jista' jkun b'mod li tottjeni l-aħjar offerta għaliha?  

ONOR. JOHN DALLI:   Hawnhekk fejn fl-opinjoni tiegħi nibdew nirrelataw sitwazzjonijiet li rridu noqogħdu attenti minnhom.  Il-Mid-Med Bank huwa  bank ta' ċerta statura f'dan il-pajjiż u rridu noqogħdu attenti kif nittrattawh.  Dan mhux bank li se taqbad u titfgħu fuq l-istock exchange u tgħid li qed tilqa’ l-offerti għalih. Kif spjegajt iktar qabel, il-konsiderazzjonijiet f’dan l-eżerċizzju mhumiex biss finanzjarji.  Jekk, per eżempju, toħroġ tender u jkollok prezzijiet differenti minn banek differenti għal min irid ix-shares tal-Mid-Med Bank, inti finalment trid tibda tiżen l-element ekonomiku.   Issa kif se tivvaluta l-impatt ekonomiku li se jkollhom banek differenti u kif, meta tiddeċiedi lil liema bank tajtu, se tispjega għaliex stajt tajtu lil bank li tak prezz inqas għax-shares?  Jien niddubita jekk tkunx tista' tagħmel dan ladarba dan ikun quoted fuq l-istock exchange għax jiġu l-private shareholders - u dawn huma l-kumplikazzjonijiet - u jgħidulek: “Jien x'naqa' u nqum mill-interess nazzjonali?  Jien x'naqa' u nqum mill-impatt ekonomiku li se jkun hemm fil-pajjiż?  Jien x'naqa' u nqum mill-vantaġi li se jkollu “dak” il-bank u mhux il-bank l-“ieħor” biex jopera f'pajjiżi?  Jien mill-valur tax-share tiegħi jinteressani u inti kellek bilfors taċċetta l-ogħla offerta, anke jekk id-deċiżjoni globali tkun li dik ma tkunx fl-aħjar interess tal-pajjiż fuq aspetti oħra ekonomiċi”.  

L-aspett ekonomiku f'dan l-eżerċizzju huwa importanti u vitali u nkunu qed nagħmlu żball jekk inħarsu biss lejn iċ-ċifri.  Iċ-ċifri huma importanti però huwa żball li nħarsu unikament lejn iċ-ċifri għax dan li qed nagħmlu mhuwiex biss kwestjoni ta' ċifri imma kwestjoni tal-futur ta' l-ekonomija ta’ pajjiżna.  Dan li qed nagħmlu se jiddependi minnu l-mod kif pajjiżna se jingrana fil-futur u l-faċilitajiet li anke l-operaturi li hawn Malta, minbarra l-bank, se jkollhom sitwazzjoni aktar kompetittiva kif se jikkompetu barra minn pajjiżna minħabba l-bażi ta' faċilitajiet ta' servizzi finanzjarji li jiġu provduti lilhom.  This is what we are talking about here.  Jien ma nistax nifhem kif kollox jikkonċentra fuq il-boqxiex; kollox jikkonċentra fuq il-prezz tax-share!  Aħna bħala politiċi, lill-private shareholders nifhumhom, imma bħala gvern m'għandniex ikollna oġġettivi differenti milli sempliċement il-prezz meta qed nikkunsidraw sitwazzjoni bħal din?  M'għandniex naraw x’se jkun l-impatt fuq l-ekonomija?  Jien ma naqbilx mal-mod kif sar il-bejgħ tax-shares tal-Maltacom però xorta għent, meta talbunu, biex isir dak il-bejgħ.  Jien ma ridtx indaħħal polemika bejnietna fl-ambjent internazzjonali.  Meta qaluli biex inċempel lill-analisti barranin meta kienu qed ibigħu lil Maltacom, ma stajtx ngħidilhom li jien ma naqbilx li dan il-bejgħ mhux qed isir through a strategic partner kif għandha bżonn il-Maltacom?  Għax jekk hawn kumpannija li għandha bżonn ta' strategic partner hija proprju l-Maltacom minħabba l-mod kif f’dak il-qasam it-teknoloġija tinbidel kull siegħa.  Jien ma naqbilx kif saret il-privatizzazzjoni tal-Maltacom fejn kulma ried il-gvern kien biss flus, però dik hi s-sitwazzjoni.  Nerġa' ngħid, kif tista' tiġi għall-pożizzjoni li toqgħod tgħid li “dak” offra iktar, però mhux se nagħżlu għax għandu network qawwi fl-Ewropa?  Jekk għandu network qawwi fl-Ewropa, għalfejn se jixtru Malta?  Allura jien ma nagħżlux, allavolja offra iktar, għax għandu network fl-Ewropa?  Araw xi kritika kien ikollna kieku!  Kieku għamilna hekk naħseb li kien ikollna kritika iktar milli għandna llum!  U tkun għamilt il-bidding inti u l-Bambin jaf x'jiġri fl-istock exchange.  Id-deċiżjoni u l-kunsiderazzjonijiet li ħadna kienu bl-aħjar mod kif nissalvagwardjaw li l-gvern jilħaq l-oġġettivi tiegħu li jġib prezz tajjeb u fl-istess ħin iġib valuri ekonomiċi tajbin.

THE CHAIRMAN:  L-Onor. Joe Cilia.

ONOR. JOE CILIA: Bir-rispett kollu, il-mistoqsija ma kenitx dwar il-prezz, imma dwar l-interess li jista' juri bank ieħor ġewwa pajjiżna. Huwa bl-istess argument li qed tgħid inti - u qed nieħu pjaċir li qed tagħmel dan l-argument - li l-impatt huwa mhux biss wieħed ta' prezz imma anke ekonomiku, li aħna qegħdin ngħidu li huwa fl-interess nazzjonali li nanalizzaw dan id-deal.  (Interruzzjonijiet)  Lilu tajnih ċans ipaċpaċ fuq il-Maltacom u affarijiet oħra...  (Interruzzjonijiet)  Jiena fuq is-suġġett...  

THE CHAIRMAN:  S'issa saru l-mistoqsijiet u saret l-ispjegazzjoni, ħallejt leeway li tingħata spjegazzjoni u anke għall-opinjoni biex ikun hemm aktar informazzjoni, però nitlob li nibqgħu kemm jista' jkun nirrispettaw lil xulxin.  L-Onor. George Hyzler, on a of order.

ONOR. GEORGE HYZLER:  Proprju biex nirrispettaw lil xulxin, peress li l-eżerċizzju ta' l-iskrutinju huwa li joħorġu l-fatti u nirriżervaw il-konklużjoni għal stadju ulterjuri, is-suġġeriment tiegħi kien li l-Onor. Joe Cilia ma jasalx għall-konklużjonijiet, però minkejja dan, qed jinsisti li jasal għall-konklużjonijiet.  U l-point of order tiegħi huwa biex, jekk jogħġbok, tidderieġi lill-Onor. Cilia ma jasalx għall-konklużjonijiet.

ONOR. JOE CILIA:  Bir-rispett kollu, jiena fl-ebda ħin ma wasalt għall-konklużjonijiet, qiegħed sempliċement nirrepeti dak li qed jgħid il-Ministru.  Jiena qed nagħmel mistoqsijiet speċifiċi; qed niġi mgħoddi informazzjoni fuq “hemm” u fuq “hawn” imma l-informazzjoni li qed nistaqsi jiena...

THE CHAIRMAN:  Onor. Cilia, nitolbok sabiex tgħaddi għad-domandi.

ONOR. JOE CILIA:  Mela ħalli nkompli bil-mistoqsija li kont se nagħmel oriġinarjament. Inkwantu għall-kompetizzjoni, f'dan il-każ qed naraw li kompetizzjoni ma kienx hemm għax skond il-Ministru Dalli ma kienx hemm interess ta' ħaddieħor;  proprjament ma fittixx l-interess ta' ħaddieħor kif ħareġ mill-istess espressjoni tal-Ministru tal-Finanzi.  Jaħsibx li dan il-fattur – u m’iniex qed nitkellem fuq prezz biss, imma fuq l-interess, l-impatt ekonomiku u l-potenzjal għall-iżvilupp li jista' jkollha persuna li tħares lejn pajjiżna – jiġifieri n-nuqqas ta' kompetizzjoni, hijiex intiża b'mod li ċertament ma joħroġx għall-konsiderazzjoni li wieħed jista' jasal għall-valutazzjoni kif jixraq, il-potenzjalitajiet differenti għax din hija persuna waħda?

THE CHAIRMAN:  L-Onor. John Dalli.

ONOR. JOHN DALLI:  Mr Chairman, nerġa' nirrepeti li meta jsiru dawn id-deċiżjonijiet strateġiċi minn organizzazzjoni m'humiex se jsiru f'ħakka t'għajn jew f'temp ta' ftit żmien, imma huma strateġiji li jridu jinbnew u kulħadd jikkonsidra l-pożizzjonijiet minn aspetti differenti.  Nerġa' ngħid li minbarra mill-importanza li nagħtu għall-prezzijiet li jiġu minn dawn il-privatizzazzjonijiet aħna nagħtu valur kbir lill-impatt ekonomiku li se jkollhom.  M'huwiex il-każ li meta jkollok offerta ta' dan it-tip toqgħod iddur banek oħrajn li tagħżel int, għax imbagħad hemm il-kwestjoni l-oħra li wara kollox il-Ministru tal-Finanzi ikun għażel għand min se jmur u nerġgħu bl-istess mistoqsijiet tal-lum, jiġifieri għalfjen “dak” u mhux l-“ieħor” u għax ma kienx hemm mija oħra li stajt tmur għandhom.  Hekk inkunu qed induru ma' l-istess lewża.  Mhuwiex il-każ li tmur tistaqsihom jekk humiex interessati fil-Mid-Med Bank?  Fl-opinjoni tiegħi, l-affarijiet ma jsirux b'dan il-mod.  

Hemm ukoll il-konsiderazzjoni l-oħra, kif għedt qabel, ta' kif wieħed se jaġġudika l-bidding, jekk jagħmel bidding.  Hemmhekk għandek il-problematika tal-fatt li l-aħjar prezz mhux neċessarjament huwa l-aħjar valur totali għall-pajjiż minħabba l-importanza li dan il-Gvern jagħti lill-valur ekonomiku.  Meta tidħol fil-valorizzazzjoni tal-valur ekonomiku se tidħol bilfors f'valorizzazzjoni soġġettiva, minbarra l-prezz.  Naturalment kif ikun hemm xi valorizzazzjoni soġġettiva ta' l-impatt ekonomiku u allura lil min tagħżel bejn wieħed u l-ieħor, hemmhekk fejn ma naqblux.  Il-valorizzazzjoni tal-valur ekonomiku hija kompletament soġġettiva.  Per eżempju, mid-diskussjoni li għadu kemm kellna rajna li dak li l-Kap ta' l-Oppożizzjoni jarah bħala negattiv, jien narah bħala pożittiv.  Kif nistgħu niġu f'sitwazzjoni fejn jgħid li din hija deċiżjoni tajba għax veru huwa hekk meta ma naqblux!?  Fl-opinjoni tiegħi xorta kien ikun hemm it-tip ta' problem ta’ għalfejn għażilt lil “dak” u mhux lill-“ieħor”, anke fil-każ ta' bidding. 

Imbagħad iddaħħlet il-problematika tal-fatt li hemm ix-shareholders privati.  Ix-shareholders privati f'dan is-sens m'għandhomx l-istess interess tal-gvern, u dan jien nifhmu għax filwaqt li x-shareholder privat jinteressah butu, il-gvern jinteressah l-impatt nazzjonali.  Hemmhekk fejn l-interessi tal-gvern m'humiex neċessarjament l-istess interessi short-term ta' shareholders privati.  Bħala long-term huma l-istess interess għax f'dan il-każ kulħadd imur aħjar jekk il-pajjiż imur aħjar, imma short-term l-interessi tal-gvern huma iktar fuq bażi nazzjonali filwaqt li l-interessi tal-private shareholder huma fuq interessi personali tiegħu, u dan jifhmu kulħadd.  Kieku, per eżempju, kellna nagħmlu bidding u tiġi biex tagħżel, għax hekk ikun fl-interess nazzjonali, lil min ma offrilekx l-ogħla prezz, li jista' jiġri, x'tagħmel?  X'se jgħidu x-shareholders privati?  They are going to cry foul.  Dawn ma jimpurtahomx mill-konsiderazzjonijiet nazzjonali li tkun qed tieħu.  Xi problemi tkun qed issolvi b'dawn l-affarijiet?  

THE CHAIRMAN:  L-Onor. Cilia. 

ONOR. JOE CILIA:  Biex nibqa' fuq il-kwestjoni ta' l-HSBC li ntgħażel bħala strategic partner min-naħa tal-Ministru, ladarba wasal għal din il-konklużjoni dwar l-HSBC u twarrbu l-possibilitajiet l-oħrajn, nixtieq nistaqsi jekk ladarba ġie deċiż li se nittrattaw ma' din il-korporazzjoni, il-Ministru ddiskutiex xi possibilitajiet oħrajn kif din tista' tkun strategic partner f'pajjiżna billi, per eżempju, tespandi l-operat li diġà għandha f'pajjiżna permezz tal-Midland Bank jew li x-shareholding ikun limitat b'mod li l-gvern jibqa' jkollu kontroll fuq l-operat tal-Mid-Med ġewwa pajjiżna.

THE CHAIRMAN:  Il-Ministru Dalli.

ONOR. JOHN DALLI:  Dawn il-konsiderazzjonijiet naturalment niddiskutihom.   Lanqas tgħaddili minn rasi li nitlob b'xi mod li nżomm kontroll.  Il-gvern ma jridx kontroll ta' l-operat fl-ekonomija.  Id-deċiżjoni tal-gvern hi li għandu jikkonċentra fuq ir-regolamentazzjoni ta' l-ekonomija.  Il-gvern irid jikkonċentra li jkun regolatur tajjeb fl-ekonomija.  Dik hi d-deċiżjoni politika tal-Gvern.  Il-Gvern irid li jkun regolatur tajjeb u jrid jikkonċentra l-isforzi tiegħu kollha fuq ir-regolamentazzjoni u m'aħniex se nfittxu li nżommu kontroll ta' l-operat kummerċjali fil-pajjiż.  Jiġifieri dik hija policy mhux kwestjoni ta' konsiderazzjoni.  

Aħna stajna għedna lill-Midland Bank sabiex jespandu l-bank tagħhom fi branches oħra, imma dik kienet tkun l-agħar ipotesi li seta' jiġri, u issa nispjega għaliex.  Jekk wieħed jikkonsidraha u jaħseb li l-HSBC kellhom il-ħsieb li jagħmlu hekk, kienet raġuni għalfejn tagħtihom il-Mid-Med Bank.  U nispjega għaliex.  Immaġina kif il-Midland Bank, bi branch waħda, biddel sa ċertu punt u fi żmien qasir l-environment bankarju f'pajjiżna.  Il-banek lokali, il-Mid-Med u l-BOV, true to form - għax aħna l-Maltin nies kapaċi - bdew javvanzaw u bdew ibiddlu biex jibqgħu kompetittivi mal-Midland Bank.  Kieku l-Midland Bank qal li minflok jixtri l-Mid-Med Bank jagħmel branch network f'Malta, jinvestu Lm25 miljun u jiftħu 20 branch f'Malta u jkollhom branch network sostanzjali f'pajjiżna, ipoġġu u jibdew jagħmlu l-manning ta' dawn il-branches, head-hunting fiż-żewġ banek tagħna, jieħdu l-aħjar nies taż-żewġ banek li għandna, jagħmlu struttura organizzattiva li tkun lean u effiċjenti, moderna u m'għandhiex il-problematika u x-xkiel tal-customs u l-passat li għandhom iż-żewġ banek tagħna, jibdew from scratch, jużaw l-aħjar teknoloġija, jużaw l-aħjar nies...

ONOR. ALFRED SANT:  Nista' nagħmel point of clarification fuq dan?

ONOR. JOHN DALLI:  Mela le!

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Ftit ilu konna qed nisimgħu lill-Ministru jilmenta li m'hawnx biżżejjed opportunitajiet hawn Malta għall-banek.  Issa jekk ikollhom dan iċ-ċans li jkollhom it-tielet bank, mhux se jkollhom aktar opportunitajiet?

THE CHAIRMAN:  Il-Ministru Dalli.

ONOR. JOHN DALLI:  Fil-fatt ġej għal dan il-punt għax hawnhekk jien għadni qed nibni x-scenario ta' x'kien jiġri u naħseb li kulħadd...  Għalija din hija loġika u kulħadd jaqbel li hekk kien se jiġri.  Nerġa’ ngħid li għandek dan il-bank bl-aħjar teknoloġija, bl-aħjar nies, b'sistema li l-cost structure tiegħu huwa effiċjentissimu għax qed jibni mill-ġdid, bis-support li naturalment għandu minn barra, x'kien se jkun l-effett fuq iż-żewġ banek l-oħrajn?  Dawk huma l-opportunitajiet għall-ħaddiema tal-Mid-Med Bank u tal-Bank of Valletta?  Dak kien ikun diżastru għall-ħaddiema tal-Bank of Valletta u tal-Mid-Med Bank!  Mhux ta' b'xejn allura smajna wkoll li se terġa’ tiġi floated l-idea ta' merger bejn il-Mid-Med Bank u l-Bank of Valletta!  Dik l-idea reġgħet ġiet floated riċentement.  Nerġa’ ngħid li jien naħseb li kien ikun l-agħar scenario li stajna nikkonsidraw f'dawn ix-scenarios kollha vis-à-vis l-ħaddiema, vis-à-vis...  Għax kien ikollna problemi fis-sistema bankarja tagħna.  Jien persważ li l-Bank of Valletta mhux biss huwa resilient u flessibbli, imma huwa wkoll organizzat b'mod li kapaċi jikkompeti ma' l-HSBC ġo pajjiżna.  Jien ma nafx b'liema mod naħsbu illi li jkollna l-Midland Bank u ngħidulu biex ma jixtrix lill-Mid-Med Bank imma jkabbar, kien se jfisser li se jkollna iktar...   L-analisi li nagħmel jien huwa illi kieku għażilna dik l-ipotesi li l-Midland Bank ikabbar f'pajjiżna, kieku kien ikollna inqas għax kien jagħmel hekk a spejjeż taż-żewġ banek l-oħra għaliex Malta hi dik li hi.  

THE CHAIRMAN:  Xtaqt nagħmel kjarifika fuq l-aħħar punt li qanqalt, ċioè tax-xenarju  li kieku fetaħ il-Midland Bank hawn Malta.  Qabel il-kwestjoni kollha tat-take-over tal-Mid-Med Bank, il-Midland Bank kellu full banking licence diġà biex jopera hawn Malta?

ONOR. JOHN DALLI:  Il-Midland Bank kellu full banking license biex jopera f'Malta.

THE CHAIRMAN:  Jiġifieri kienet għażla strateġika tal-Midland Bank li ma jiftaħx hawn Malta għax kellu dik il-faċilità minn qabel u mhux għażla tal-gvern li ma jħallix lill-Midland Bank ma jadottax din l-istrateġija.  Tikkonfermaha dan?

ONOR. JOHN DALLI:  Jien ma nistax nikkonferma deċiżjonijiet li għamel ħaddieħor, però nassumi li kienet deċiżjoni tal-Midland Bank li jieħdu din it-triq u setgħu ħadu dik it-triq.  Jiena qed ngħid li jkun ħażin li nitfagħhom f'dik it-triq għax kważi kważi l-implikazzjoni hi li meta ġew biex jgħidulna li huma interessati fil-Mid-Med Bank kellna ngħidulhom biex ikabbru f'Malta ħalli tibqgħalna l-kompetizzjoni.  Jien qed ngħid li dak kien ikun żball.  Kieku huma ddeċidew – u anke hawnhekk, bil-permessi tal-Bank Ċentrali iridu jagħmluh għax hemm regulatory process li jridu jgħaddu –...

THE CHAIRMAN:  Għalhekk kellhom il-full banking licence...

ONOR. JOHN DALLI:  Imma dawn it-tip ta' operazzjonijiet iridu jiġu diskussi wkoll mal-Bank Ċentrali jekk se jkabbru branches u affarijiet hekk, jiġifieri l-aspett regolatorju għadu hemm.  Però kieku l-Midland Bank iddeċidew fuq din it-triq, allura mbagħad konna nħalluhom jew ma konniex inħalluhom?  Dik hija kwestjoni li issa hija ipotetika però żgur mhux se nkun jien li ngħidilhom biex imorru f'dik it-triq minflok imorru...

THE CHAIRMAN: La diġà għandu full banking licence mis-Central Bank u mill-Malta Financial Services Centre (MFSC), huwa sta għall-operatur jekk jutilizzahiex massimament.  Jien nifhimha li l-fatt li għandu l-full banking licence diġà kien hemm l-approval mir-regolatur Malti li jista' jopera hawn Malta bħala bank normali.  Qed naqblu fuq dan?  

ONOR. JOHN DALLI:  Iva, però meta bank jespandi l-branch network tiegħu jiddiskuti mas-Central Bank qabel?  Din m'hijiex kwestjoni ta' liċenzja; għandu liċenzja biex jopera f'Malta, però l-operat...

THE CHAIRMAN:  Inizjalment il-Midland Bank kien beda b'liċenzja parzjali ċertu operat u sussegwentement kellu a full banking licence.

ONOR. JOHN DALLI:  Le.  Huwa veru li kellu a full banking licence, però ma jfissirx li seta' jagħmel li jrid hawn, bħalma mhux se jagħmel li jrid issa li għandu l-Mid-Med Bank.  Aħjar naraw xi tfisser full banking licence għax tista' tinftiehem mod u tista' tinftiehem mod ieħor.  Din tfisser li għandu l-permess li jagħmel bank taħt ir-regolamentazzjoni stretta tal-Bank Ċentrali, jiġifieri li l-Bank Ċentrali għandu l-awtorità totali fuq il-bank.

THE CHAIRMAN:  Il-Bank Ċentrali huwa r-regolatur, imma kieku l-Midland Bank talbu biex jopera a branch network lokali, il-gvern kellu public policy li kien jgħidlu le?  

ONOR. JOHN DALLI:  M'iniex ngħid hekk u ma naħsibx li nista' noqgħod nirrispondi għal dawn il-mistoqsijiet ipotetiċi issa għax mhux il-każ.

THE CHAIRMAN:  Inti għedt ukoll li l-Gvern evalwa l-istrateġija ta' l-HSBC meta ġie approached minnhom, jiġifieri kien hemm evalwazzjoni ta' l-istrateġija ta' l-HSBC, għax ried jixtri l-Mid-Med Bank.  Biex tagħmel evalwazzjoni - issa m’iniex qed nitkellem bħala a share floatation, ħalli ma ndaħħlux dak l-argument - ta' l-istrateġija ta' strategic partner ma kienx ikun aħjar li kieku strategic partners magħżula mill-Gvern - għax hemm iktar mill-HSBC għalkemm m'għandna xejn kontra l-HSBC - jiġu approached biex jagħtu wkoll l-istrateġija tagħhom?  B'hekk il-Gvern kien ikollu evalwazzjoni ta' diversi strategic partners qabel ma jasal għal deċiżjoni  aħħarija.  Ma kienx hemm din il-konsiderazzjoni?

ONOR. JOHN DALLI:  Meta wieħed jitkellem fuq evalwazzjoni, din hija thinking process ta' meta wieħed jiġi jagħmillek offerta u tistaqsi għaliex.  Bażikament dak huwa l-mod kif wieħed jirraġuna f'ċirkostanzi bħal dawn.  Wieħed jibda jipprova jifhem għaliex qed isir dak il-pass.  Kif għedt, aħna għaddejna minn dan it-thinking process ta' għaliex l-HSBC huma interessati f'bank f'Malta.  Ir-raġunijiet spjegajthom diġà, li mhux biss għax kienu jafuna imma għax wieħed jifhem li għandu pożizzjoni fuq espansjoni tal-grupp fir-reġjun tagħna li nerġa' nirrepeti li jien nikkonsidrah bħala punt ta' vantaġġ kbir f'dak li għamilna.  Huwa faċli tgħid li tmur tħabbat il-bieb ta' xi ħadd u tgħidlu jekk għandux strateġija fuq il-Mid-Med Bank f'Malta, imma l-affarijiet ma jsirux hekk.  Għand min se tmur tħabbat u tistaqsi jekk għandux strateġija fuq Malta?  X'tagħmel kieku?

THE CHAIRMAN:  Ma xtaqtx ninterrompik imma l-istrateġija ta' strategic partner jagħżlu primarjament il-gvern.  Jien qed ngħid li ma kienx il-gvern li għażel strategic partner imma kien a strategic partner li għażel lill-gvern.

ONOR. GEORGE HYZLER:  Dan anke fi żwieġ...
 
ONOR. JOHN DALLI:  Le, le, mhux hekk.

THE CHAIRMAN:  Le, imma ż-żwieġ jista' jfalli.

ONOR. JOHN DALLI:  Kollox jista' jfalli fid-dinja.

THE CHAIRMAN:  Jekk se nħalltu l-istrategic partner maż-żwieġ jista' jkollna ħafna pitfalls.

ONOR. JOHN DALLI:  Allaħares noqogħdu nibżgħu nieħdu l-passi li għandna nieħdu għax jistgħu jfallu!  Mhux kollox hekk!

THE CHAIRMAN:  Le, aħna m'aħniex qed ngħidu li ma neħdux l-inizjattivi, jien qed ngħid għaliex ma tteħdux iktar inizjattivi fuq dan il-punt ta' strategic partner.  Fl-introduzzjoni tiegħek int għamilt enfasi ta' l-istrategic partner u naħseb għalhekk l-argument dalgħodu kien iffukat ħafna fuqu.  Evidentement se nibqgħu hekk għax huwa fatt li l-Gvern ma fittex l-ebda strategic partner ieħor.

ONOR. JOHN DALLI:   Iva għax mhux il-każ li tmur tħabbat il-bibien tistaqsi lin-nies għandhomx strateġija fuq Malta.   Mhux il-każ.  Finalment min irid jimplimenta din l-istrateġija?  Mr Chairman, inti għedt li l-istrateġija jagħmilha l-Gvern.  Il-Gvern għandu...

THE CHAIRMAN:   L-istrategic partner.

ONOR. JOHN DALLI:   Iva l-istrategic partner.  Jien spjegajt fil-bidu ta' din is-sessjoni x'nifhmu bi strategic partner.  L-istrategic partner  huwa xi ħadd li se jżid il-valur ta' kapaċità ekonomika; jagħtik l-għodda, in-know-how, il-faċilitajiet u l-opportunitajiet li waħdek ma jkollokx.  Meta tagħmel kuntatt ma' xi ħadd jew xi ħadd jagħmel kuntatt miegħek trid tiżen jekk dak il-partner jidħolx fil-ħsieb li għandna aħna ta' xi ħadd li jista' jgħin lill-ekonomija Maltija.  Meta kkonsidrajt lill-HSBC, rajt li iva, l-HSBC huwa kumpannija li se tgħin lil pajjiżna jagħmel dan l-iżvilupp.  Mhijiex kwestjoni li tmur għand xi ħadd u tgħidlu jekk huwiex interessat jidħol magħna jagħmel l-investiment u jaħdem f'pajjiżna.  Għax għand min se taqbad tmur?  Hawn tant banek fid-dinja!  Jiddependi wkoll mill-perception.  Tmur għand banek Amerikani li mhumiex fl-Ewropa, jew tmur għand banek Ewropej li qegħdin fl-Ewropa? 

THE CHAIRMAN:   Hemmhekk tagħmel l-evalwazzjoni.

ONOR. JOHN DALLI:   L-evalwazzjoni tiegħi hija dik li hi.  Kif se tagħżel għand min tmur ħalli tistaqsihom għandhomx interess jew le?  Mhux xorta mbagħad se nidħlu fil-problematika ta' għalfejn għażilt lil dak u m'għażiltx lill-ieħor?  Nerġa' nirrepeti li mid-diskussjoni li kellna ħareġ ċar li fatt, naħa tikkonsidrah bħala negativ u n-naħa l-oħra tikkonsidrah bħala pożittiv.  Jiena dawk it-tip ta' banek irrid, dawk it-tip ta' operaturi għandhom bżonn jiġu pajjiżna. Meta ngħid se nieħu strategic partner, dak huwa wieħed mill-elementi meta qed nitkellem ma' xi ħadd biex jiġi hawnhekk.  Irrid xi ħadd li għandu bżonni u mhux xi ħadd li se jagħmilli pjaċir fl-istess ħin.  Fl-analisi - u ħarġet illum ukoll fid-diskussjonijiet li  kellna - ħareġ ċar li l-HSBC iridu u għandhom bżonn li jkollhom operazzjoni sostanzjali f'dawn l-inħawi biex ikomplu jagħlqu l-globalizzazzjoni tagħhom.   U allura għaliex mhux Malta?

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Point of order, Mr Chairman.  Ma ħareġ ċar xejn.  Din hija l-opinjoni tal-Ministru u fl-opinjoni tagħna anzi ħareġ bil-maqlub, li mill-profil strateġiku ta' l-HSBC huma jidħlu fi swieq fejn jistgħu jixtru banek sottovalutati ħalli jkunu jistgħu bil-cashflow li għandhom ikollhom assets iktar mifruxa mad-dinja, u m'humiex impjantati fl-Amerika u fl-Ewropa għax bis-sistema ta' bidding li teżisti u hija prattikata fit-tul m'hemmx ċans li jixtru bank sottovalutat hemmhekk.  Dik hija l-opinjoni tal-Ministru imma m'hijiex xi forma ta' konklużjoni li toħroġ ċar mid-diskussjoni  ta' dalgħodu.  

ONOR. JOHN DALLI:  Din hija l-opinjoni naturalment tal-Kap ta' l-Oppożizzjoni.

ONOR. ALFRED SANT:  U ta' ħafna analisti oħra.

ONOR. JOHN DALLI:  Dak li qed ngħid jien hu li t-tip ta' operatur li rrid f'pajjiżi huwa operatur li se jżid il-valur ekonomiku f'pajjiżna.  Nerġa' nirrepeti li f'dawn il-konsiderazzjonijiet kollha l-valur ekonomiku huwa ta' importanza kbira u huwa daqs il-valur finanzjarju.  Nerġa’ nirrepeti li l-fatt li l-Kap ta' l-Oppożizzjoni qed jagħtiha l-interpretazzjoni tiegħu...  L-HSBC għandhom raġuni għalfejn jiġu f'pajjiżna; iridu li jespandu minn pajjiżna fir-reġun.  U dak huwa pożittiv għal pajjiżna.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Teknikament min jagħmel offerta għandu interess strateġiku għax kieku ma jagħmilhiex.  Din hija xi ħaġa ċara u m'hemmx għalfejn taqra  text books jew tikkonsulta ma’ xi ħadd.  Tant hija trasparenti ħaġa bħal din li allura jien ma nistax nifhem il-loġika li tgħid li ma toħroġx offerta, ma toffriha lil ħadd għax għandek wieħed li jrid jidħol u għandu l-interess tiegħu.  Imma skużi, is-sejħa għall-offerti tfisser preċiżament dak, u ċioè li jiġu identifikati, mhux wieħed li diġà taf min hu, imma li jiġu identifikati iktar minn wieħed li għandhom interess li jidħlu u allura la għandhom interess li jidħlu jistgħu jkunu strategic partners tajbin. Hija kompletament kontra sens tekniku li tgħid li m'hemmx għalfejn toħroġ tender għax diġà għandek wieħed li għandu interess u min se jinteressa ruħu biex jitfa’ offerta mhux se jkollu l-istess interess.  Skużi, imma għalhekk toħroġ tender, biex min se jibbiddja għaliha ipso facto għandu interess li jiġi miegħek u l-interess ta' min qiegħed joħroġ it-tender huwa li ma jkollux għażla ta' strategic partner wieħed imma jkollu għażla ta' diversi strategic partners ħalli jagħżel l-aħjar waħda.  Issa kif tivvaluta l-istrategic partners  forsi tista' tinħoloq kontroversja, imma għallinqas hija kontroversja fuq għażla in plenty u mhux għażla ta' sitwazzjoni ta' skarsezza.  Teknikament tant hu ċar dan l-argument li jien ma nistax nifhem kif qed nargumentaw through the other side of the looking glass għax hija kwestjoni professjonali u finanzjarja li kulħadd jaqbel magħha.  Naf li l-politika tagħmel warping tal-judgements imma mhux to this point!  

THE CHAIRMAN:  L-Onor. George Hyzler.

ONOR. GEORGE HYZLER:  Dan l-argument tal-Kap ta' l-Oppożizzjoni hu mibni fuq il-preżunzjoni li kull min jitfa' bid huwa a strategic partner.  Ma naħsibx li qegħdin niftehmu eżattament...  

ONOR. ALFRED SANT:  On a point of order.  Onor. Hyzler mhux dak huwa l-punt.  Kull min se jibbidja għandu interess jibbidja inkella ma jibbidja xejn, imbagħad inti għandek ċans tevalwa min huwa l-aħjar strategic partner.  Jiġifieri mhux argument li tgħid li ma tridx ikollok kuntatti ma' nies li m'għandhomx interess!  X’raġunament hu dan?  Huwa kompletament nonsense tekniku finanzjarju, whatever you want to call it!

ONOR. GEORGE HYZLER:  Dawn id-domandi saru f'kuntest ta' statement li għamel il-Kap ta' l-Oppożizzjoni ftit qabel meta poġġa fuq il-Mejda tal-Kumitat estratt minn  magazine dwar bejgħ ta' bank fil-Bulgarija fejn kien hemm tliet bidders.  Ejjew nimmaġinaw sitwazzjoni fejn aħna ġejna f'dik il-pożizzjoni fejn kellna dawk it-tliet bidders.  (Interruzzjonijiet)  

THE CHAIRMAN:  Le, jistgħu jkunu bidders oħra.

ONOR. GEORGE HYZLER:  Le, imma setgħu jkunu dawk it-tlieta għax meta toħroġ bid jitfa' offerta min irid u inti ġejt kostrett li tagħżel bejn dawn it-tlieta.  Mela, mingħajr ma nidħol fil-merti tal-banek, għax lanqas naf min huma, imma għandek Bank Tork - hu min hu seta' kien bank tajjeb u seta' kien bank ħażin -  għandek bank tal-lokal li f'dan il-każ huwa Bank Bulgaru, u bank Franċiż. Indipendentement mis-saħħa tagħhom, ejjew nimmaġinaw dak ix-scenario fil-każ tagħna.  Jekk jibbidja bank Franċiż, x'inhuma s-sinerġiji tagħna ma' banek Franċiżi?  Fil-każ tal-Midland Bank għandna ċerti vantaġġi, għandna l-vantaġġ tal-lingwa, il-vantaġġ tal-kultura...  Ir-realtà hi li meta tagħmel bid mhux qed tagħżel in-nies li se tiddijlja magħhom, imma n-nies qed jagħżlu lilek.  Issa f'dan il-każ tista' tpoġġiha fuq livell differenti, fuq livell ta' fortuna, tgħid li ġietna tajba li kien l-HSBC, però l-fatt huwa li ma' l-HSBC kien hemm raġunijiet li taċċetta u ma’ banek oħra ma kienx ikollok. L-akkuża li inti għażilt “dak” u mhux “ieħor” tibqa' dejjem, tagħżel liema sistema tagħżel.  

Meta l-Kap ta' l-Oppożizzjoni kien, bħala prim ministru, qed jikkonsidra l-bejgħ tal-Freeport, ma marx ġo Ġioia Tauro għax ovvjament jiena nissuspetta ħażin kieku Gioia Tauro kienu nteressati f'Malta għax forsi kienu jixtru Malta biex joqtlu lill-Freeport, imma mar Singapore biex ibigħu.  F’dak il-każ kien hemm raġunijiet għalfejn tfittex swieq oħra.

ONOR. ALFRED SANT:  Mr Chairman, on a point of order ieħor.  L-istorja tal-Freeport ma jafhiex l-Onor. Hyzler.  Mhux veru li morna Singapore biex inbigħu l-Freeport u jien naf aktar minn ħaddieħor għax naf x'kienu l-intenzjonijiet ta' kif se naħdmu.  Jiġifieri m'hu assolutament veru xejn dan li qed jgħid l-Onor. Hyzler u m'hu veru xejn aktar u aktar li tagħżlu int.  Min jitfa’ offerta jkun għażlek hu, imma meta l-HSBC ikkuntattjaw lill-gvern m'għażilx hu lill-gvern!  X'nonsense tekniku qed nitkellmu!   Il-punt huwa li meta tagħmel call for tender min huwa interessat fik se japplika.  Ikollok wieħed, tnejn jew 20, jekk inti m'għamiltx call for tender u ġejt approached minn wieħed, hu wkoll ikun għażlek.  Allura x'inhi l-aħjar sitwazzjoni?  Fejn għandek 3 jew 4 li jagħżluk u tagħżel wieħed minnhom?  Veru jkollok il-kontroversji mbagħad!  Għandek il-problems of choice għax għandek multiple choice, mhux bħal meta għażlek wieħed u aċċettajt lilu.  Teknikament ma nistax nifhem kif anke b'mod loġiku tista' tiġġustifika din il-pożizzjoni.  Tista' ddum tlablab fuq il-ġid nazzjonali, imma bl-ebda mod razzjonali ma tista' tgħid li one-on-one hija aħjar mill-four- jew five-on-one.  Ma nistax nifhimha din jien.  Mela l-HSBC jekk veru għażluk mhux se jibbidjaw għat-tender?  Għax allura m'huma interessati xejn, imma huma interessati biss li jkollhom lil xi ħadd li jistgħu jdaħħluh fil-but.

ONOR. JOHN DALLI:  L-ewwelnett anke dwar min għażel lil min, l-approach saret mill-HSBC imma mbagħad huwa l-Gvern li finalment innegozja miegħu.  Kieku kont approached mill-Bank of Turkmenistan ma kontx se ngħidlu biex ninnegozjaw miegħu, jiġiferi finalment il-Gvern ħa d-deċiżjoni li jinnegozja ma' l-HSBC.  Il-Gvern għażel f'dak l-instance lill-HSBC biex jinnegozja miegħu.  Kieku ġie l-Banco di Lavoro ta' l-Italja kont nieħu pożizzjoni differenti milli ħadt ma' l-HSBC, imma din m'hijiex kwestjoni li għax ġie xi ħadd jagħmel offerta u għedtlu:  Ejja ħalli mmorru.  Fil-fatt din hija kwestjoni ta' thinking process fuq x'inhuma l-valuri li qegħdin nitkellmu fuqhom, u l-ġid nazzjonali huwa importanti.  Fil-konsiderazzjoni li jien, bħala ministru, inħoss li għandi nagħti piż qawwi m'huwiex sempliċement kemm se ndaħħal flus imma huwa wkoll il-futur ta' l-ekonomija ta' pajjiżna u kif se tirriżulta minn din it-tranżazzjoni li tkun saret.  Il-ġid nazzjonali finalment għandu l-istess importanza, jew iktar, mill-flus għax  il-flus iddaħħalhom darba.  Jekk inti qed tiżra' l-ekonomija u tagħtiha kapaċità ikbar, hija xi ħaġa li se tibni u tibqa’ tibni fuqha fil-futur, u aħna 'l hemm irridu nħarsu.  Għalija dak huwa għalfejn qed nagħmlu l-privatizzazzjoni.  Anke li, per eżempju, nibqgħu nisimgħu bil-family silver silver lili tweġġgħani, mhux għax jien parti mill-privatizzazzjoni jew minħabba affarijiet bħal dawn – kulħadd qed jagħmel il-privatizzazzjoni għalkemm l-extent u d-dettalji tagħna għadna niddibattuhom, però l-konċett tal-privatizzazzjoni aħna naqblu miegħu – imma għax min juża l-eżempju tal-family silver qed jitkellem biss fuq il-konċett ta' kemm se ddaħħal mill-bejgħ u qed jinjora kompletament l-eżerċizzju ekonomiku li jrid isir f'dan li qed nagħmlu.  Nerġa' ngħid li l-HSBC resqu fuq il-Gvern u l-Gvern ħasibha u qalilhom biex nibdew niddiskutu għax id-deċiżjoni kienet li l-HSBC jinkwadraw u jiffittjaw f'dak li l-Gvern jara li jkun futur tajjeb għall-pajjiż.  Jekk toħroġ offerta, xi jkun ir-riżultat?  Forsi jkollok banek differenti?  Nifhmu li l-prezz f'din iċ-ċirkostanza m'huwiex the prime consideration li trid tieħu?  Għaliex jekk imbagħad se noħorġu offerta, jieħdu min joffri l-iktar u l-politiku ma jerfa’ responsabilità xejn għax jgħid li tah lil min offra l-iktar. Dik hija l-eħfef deċiżjoni u mmorru ngħumu, hekk jew b’hekk dalwaqt se jkun iż-żmien tal-baħar!  Biex tagħmel ħajtek ħafifa ħafna bħala politiku toqgħod tagħmel dawn il-proċeduri kollha u tieħu l-attitudni li dejjem tara kif se tikkaverja ruħek li ma jmurx xi ħadd jikkritikak.  Tista' tieħu dik l-attitudni, però d-deċiżjonijiet trid teħodhom u d-deċiżjoni f'dan il-bejgħ hija d-deċiżjoni tal-valur ekonomiku li huwa ta' importanza kbira.  Nerġa' ngħid li jekk toħroġ offerta banek oħrajn jibbidjaw għax ikollhom l-istrateġija tagħhom.  U hawnhekk naqbel mal-Kap ta' l-Oppożizzjoni li kulħadd ikollu strateġija meta jieħu azzjoni, imma mhux bilfors li l-istrateġija tagħhom hija l-istrateġija tiegħek u mhux bilfors li hija kompatibbli ma' l-istrateġija tiegħek.  Għax jista' jkollu strateġija li jiġi hawn u jistrippja lill-bank, jew li jagħmlu branch tal-bank tiegħu kbir li għandu l-Ġermanja.  Jista' jkun hemm ħafna tipi ta' strateġiji, però dawk l-istrateġiji jaqblu ma' l-istrateġija li nkunu rridu nagħmlu aħna bħala pajjiż?  U meta kkonsidrajt kollox u kkonsidrajt l-HSBC, ikkonsidrajt li finalment l-istrateġiji biex tieħu over bank daqshekk importanti ma jsirux f'ħakka ta' għajn, ma jsirux bejn bid u acceptance jew bejn bid u tendering.  Qed ngħidu kemm hu importanti dan il-bank għalina u se niftħuh biex ikun hemm xi ħadd li f'temp ta' xahar, xahrejn jibni strateġija fuq Malta, fuq ir-reġjun u fuq dak kollu li jrid jagħmel.  Jien għalija dik ma tagħmilx sens għax simplistikament tista' tgħid li kien ikollna iktar bids u iktar għażla, imma fejn kien ikun il-valur ta' dawk l-għażliet u s-solidità tagħhom?   Issa għandek organizzazzjoni li ġiet u qed tgħid li ħadmet magħna fit-tliet snin li għaddew, tafna, taf kif taħdmu, ħadmet taħt ir-regoli tagħnau taħt il-liġijiet tagħna, ħadmet man-nies tagħna, tkellmet man-negozjanti tagħna u sellfithom il-flus, u tkellmet mad-depożitanti tagħna u afdaw il-flus magħha.  F'idejn min se tafda finalment il-Mid-Med Bank għandha valur jew le meta tiġi biex tiddeċiedi?  Din ir-realtà.  Nifhmuhom dawn l-affarijiet jew le?  Irridu noqogħdu nagħmlu dawn il-konsiderazzjonijiet kollha meta niġu biex niftħu l-bids u mbagħad niġu għall-prezz u l-prezz faċli tarah jekk ikun faċli, jekk ma jkunx loaded b'xi kondizzjoni u provisos eċċ.  Imbagħad tibda tikkwantifika min hu l-aħjar strategic partner  tiegħek.  Konna se neħilsu minn dan il-PAC u minn xi kritika kieku għamilna hekk?  Kulħadd kien se jgħid li jaqbel li dak huwa l-istrategic partner kieku għamilna hekk?  Fl-opinjoni tiegħi, il-fatt li tiftaħ il-bids ma kenux jagħtu valuri ikbar lill-operazzjoni milli kif fil-fatt saret.  

THE CHAIRMAN:  Il-Kap ta' l-Oppożizzjoni. 

ONOR. ALFRED SANT:  Huma x'inhuma l-għanijiet u l-kriterji li wieħed se jagħmel għażla fuqhom hija ħaġa evidenti ħafna, li aħjar tagħżel bejn tlieta, erbgħa jew ħamsa milli tagħżel bejn wieħed.  Din tant hija evidenti li ma tistax taħrabha; dejjem aħjar tagħżel bejn ħamsa - huma x'inhuma l-kriterji mbagħad li tagħżel fuqhom, jekk humiex finanzjarji, ekonomiċi, soċjali jew a mix tagħhom -  milli tagħżel bejn wieħed biss.  Tant hija evidenti din il-ħaġa li ma nistgħux insibu min jargumenta kontra tagħha hawnhekk.  Li ngħidu li ma noħorġux offerta biex ma jkollniex problemi għax irridu nagħżlu bejn ħamsa, tkun qed tipprova tkopri lilek innifsek, tkun qed tfarfar ir-responsabilità.  Allura tibqa' bil-waħda li tkun ġiet għandek?   Min qiegħed jibbidja ċertament għandu l-interess tiegħu u inti trid tara jekk l-interess tiegħu jaqbilx ma' l-interess tiegħek fuq il-kriterji kollha li trid tagħmel.  Fil-linear programming din jgħidulha objective function, l-optimal solution imbagħad għall-objective function u tagħżilha mbagħad skond il-kriterji li fuqhom tagħmel l-għażliet tiegħek.  Però li tgħid li l-aħjar soluzzjoni hija li biex ma jkollniex problemi wara, nitkellmu biss ma’ dak li resaq lejna, staggers the imagination. 

THE CHAIRMAN:  Ministru, fil-bidu inti ikkonfermajt li l-approach ġiet mill-HSBC lill-Gvern.  Din ġiet tramite korrispondenza jew kuntatt dirett, jew tramite terzi?

ONOR. JOHN DALLI:  Kien permezz ta’ kuntatt dirett mill-bank u ebda terz ma daħal f'dawn in-negozjati.

THE CHAIRMAN:  Sar b'ittra jew b'mezz telefoniku?

ONOR. JOHN DALLI:  Kien approach personali li sar mill-HSBC fejn qalu x’kienet l-intenzjoni tagħhom.  Meta ddeċidejna li nibdew effettivament in-negozjati, din saret f'forma li ssir is-soltu ta' kunfidenzjalità bejn it-tnejn tal-mod kif jiġu trattati n-negozjati.  

THE CHAIRMAN:  Hemm oġġezzjoni li l-Kumitat ikollu kopja ta’ l-forma ta' l-approach li mbagħad ġiet reduced għal forma miktuba?

ONOR. JOHN DALLI:  Inizjalment ma saret l-ebda talba bil-miktub; dawn urew interess fix-xiri tal-Mid-Med Bank.

THE CHAIRMAN:   Lil min urewh?

ONOR. JOHN DALLI:   Lili.  Wara li għaddejna l-konsiderazzjonijiet li għedt, f'temp ta' ġimgħat, iddeċidejna li nibdew niddiskutu magħhom u kien hemm is-soltu forma ta' kunfidenzjalità meta nibdew dawn id-diskussjoniiet.  F'dan l-ewwel approach ma ssemmewx prezzijiet, ma ssemmewx dettalji u ma ssemma xejn minn dan, issemmew sempliċement l-intenzjoni u x-xewqa ta' l-HSBC imbagħad bdejna ninnegozjaw il-kuntratt from scratch.  

THE CHAIRMAN:   Hemm iktar mistoqsijiet?  Il-Kap ta' l-Oppożizzjoni.

ONOR. ALFRED SANT:   Għadna qegħdin fil-fażi ta' qabel jinfetħu n-negozjati.  Jekk fhimt tajjeb lejn l-aħħar ta' Jannar l-HSBC għamlet it-talba tagħha u lejn l-aħħar ta' Frar, speċifikament fl-24 ta' Frar bdew in-negozjati magħhom.  Hawnhekk għandi x-share prices kif żvolġew f'dak li għandu x'jaqsam mal-Mid-Med  Bank bejn l-aħħar ta' Jannar u l-aħħar ta' Frar.  Fid-29 ta’ Jannar kienu Lm2.17, fil-5 ta’ Frar kienu Lm2.35, fid-9 ta’ Frar kienu Lm2.40, fit-12 ta’ Frar kienu Lm2.52, fis-16 ta’ Frar kienu Lm2.67, fid-19 ta’ Frar kienu Lm2.75 u fit-23 ta’ Frar kienu Lm2.80.  Wara t-23 ta’ Frar il-prezz niżel qisu Lm2.70.  Matul Frar il-prezz tal-Mid-Med Bank qisu tela' b’29%.  Hemm xi raġunijiet għalfejn ġara dan?  

ONOR. JOHN DALLI:  L-unika raġuni li nara hija li kif għedt qabel, kien hemm  sussidjarja tal-bank stess li kienet it-Tri-Med mill-informazzjoni li għandi li kienu qegħdin jixtru fuq is-suq.  

ONOR. ALFRED SANT:   Dik tispjega unikament iċ-ċaqliq li kien hemm?  

ONOR. JOHN DALLI:   Kif spjegajt il-bieraħ, iċ-ċaqliq fil-borża tagħna huwa ċaqliq li jista' jsir b'ammonti żgħar ta' shares.  

ONOR. ALFRED SANT:   Qatt ma kien hemm dik l-okkorenza fil-każ tal-Mid-Med Bank b'dan il-mod f'temp ta' tlieta, erba’ ġimgħat.  

ONOR. JOHN DALLI:   Dan il-bank qed jixtri x-shares tiegħu, jiġifieri din ukoll hija kunċett ta' buy back.  L-ewwelnett kellna żewġ funzjonijiet hawnhekk, kellna l-kunċett tal-buy back li kien ġie launched f'Novembru u kellna t-Tri-Med li hija sussidjarja tal-Mid-Med Bank li kienet bażikament qed topera dik il-policy.  
ONOR. ALFRED SANT:   Imma skużi, dik il-policy ma twaqqfitx, għax niftakar li meta Alfred Mifsud kien għamel il-launching ta' dik il-policy, kien intervjena l-Ministru Josef Bonnici u waqqfu milli jsir.  

ONOR. JOHN DALLI:   Hekk hu, imma t-Tri-Med kien għadu qed jixtri.  Iċ-ċans huwa li t-Tri-Med kien qed jixtri. Dan huwa pubbliku; l-aħbar kienet f'waħda mill-gazzetti.

ONOR. ALFRED SANT:   F'dan iż-żmien kruċjali t-Tri-Med...

ONOR. JOHN DALLI:   F'liema sens kruċjali?  

ONOR. ALFRED SANT:   Fis-sens li kien hemm żmien meta l-Gvern kien qed jiddeċiedi iva jew le jekk jiddijljax ma' l-HSBC.  

ONOR. JOHN DALLI:   Ħallejna s-suq ħieles kompletament; ma ndħalniex fuq kif jopera s-suq.  L-interess tiegħi x'kien?  Ejjew nieħdu l-affarijiet fil-perspettiva tagħhom.  L-ewwelnett qegħdin nitkellmu fuq ftit eluf ta' shares, fil-kuntest ta' 36,000,000 share.  Jiġifieri fil-volum li qed nitkellmu fuqu, dawn it-transfers huma insinifikanti, jiġifieri ma kienx hemm xi ħadd li kellu xi informazzjoni u qal li se jibda jixtri x-shares ħalli mbagħad meta jinbiegħu jagħmel profitt fuqhom. Kieku ma kienx jixtri 1,000 share jew 50,000 share, imma kien jixtri 500,000 share jew miljun share  għax il-profitt mhux se jkun fuq il-prezz imma fuq id-differential li għandek.  Jiġifieri jekk wieħed xtara 50,000 share biż-Lm2.70 ikun se jaqla' Lm10,000 b'dan l-eżerċizzju kollu li jkun għamel.  Jekk wieħed jikkonsidra l-interessi xi jkunu, l-interessi tiegħi politiku kien ikun li x-shares jonqsu kemm jista' jkun u jibqgħu baxxi biex meta ninnegozja prezz ngħid “ara x'differenza kbira ġibt”.   Naħseb li din hija loġika.  L-interess tiegħi kien li nara li l-prezzijiet jibqgħu at Lm1.80 bħalma kienu f'Novembru, imma aħna ħallejna s-suq jieħu l-pożizzjonijiet tiegħu. U kien hemm il-fattur l-ieħor li ssemma wkoll fil-memorandum.  Ma ninsewx li l-Gvern fil-budget kien qal li se jagħmel dħul ta' Lm60 miljun mill-privatizzazzjoni.  Kien hemm statements anke fil-pubbliku li wara Novembru bdew jgħidu li l-Mid-Med Bank se jiġi privatizzat, u mhux il-gvern kien qed jgħid hekk, imma l-gazzetti, u l-istockbrokers kollha kienu qed jagħtu parir lil kulħadd biex jixtru x-shares tal-Mid-Med Bank.   

THE CHAIRMAN:   Nitolbok tagħmel il-winding-up.

ONOR. JOHN DALLI:   Ejjew naraw daqsxejn il-quantum għax ċerti ċifri miġbudin hekk 'l hemm u 'l hawn jistgħu jkunu miżinterpretati kompletament.  Jien ngħid li l-ammonti ta' shares li kienu qed jinbiegħu kienu minimi.

ONOR. ALFRED SANT:  Għandek din id-data biex tagħtihielna?

ONOR. JOHN DALLI:  Iva, nista' npoġġiha issa fuq il-Mejda tal-Kumitat.  Dawn joħorġu mill-gazzetti u nista' ngħaddiha...  

THE CHAIRMAN:   Il-listed shares.

ONOR. JOHN DALLI:  Dawn huma ppubblikati fil-gazzetti kuljum. 

THE CHAIRMAN:   Ħsibthom kunfidenzjali.

ONOR. JOHN DALLI:  Għalhekk nista' npoġġiha għax... (Interruzzjonijiet) Le, mhux dik.  Din hija sempliċement lista ġurnata b'ġurnata mill-4 ta' Jannar sakemm ġew sospiżi x-shares tat-tranżazzjonijiet li saru fil-Borża.  (Interruzzjonijiet)  Dażgur.    Fil-kuntest li x-shares on offer huma 36 miljun.  Mill-informazzjoni li għandi jirriżulta li f'dak il-perjodu li semma l-Kap ta' l-Oppożizzjoni l-biċċa l-kbira kienu ġejjin minn transazzjonijiet li qed jagħmlu t-Tri-Med, li hija sussidjarja tal-Mid-Med Bank stess.

THE CHAIRMAN:  Sar il-ħin. Il-Kumitat huwa aġġornat għal-lejla fis-6:30p.m.  Nirringrazzjakom.

Fin-12.30 p.m. il-Kumitat aġġorna għal nhar it-Tlieta, 4 ta' Mejju 1999, fis-6.30 p.m.  bl-istess aġenda.
